
ПРЫРОДА І ЧАЛАВЕК 

ПЛАНЕТА, НА ЯКОЙ МЫ ЖЫВЁМ

Космас, зоркі
Ці бачылі вы зорнае неба? Што вам вядома пра зоркі?

Космас, зорка, спадарожнік, 
нябеснае цела, планета, касманаўт.

Навакольны свет — не толькі тое, што знахо-
дзіцца вакол нас на Зямлі. Гэта яшчэ і бяскрайні 
свет далёка за яе межамі. Яго называюць косма-
сам. З даўніх часоў людзей цікавіла зорнае неба. 
Шмат хто марыў узняцца ў паветра, паляцець 
да зорак. Для гэтага людзі навучыліся ствараць
самалёты, верталёты. Вынайшлі і запусцілі ў 
кос мас ракеты, касмічныя караблі, штучныя 
спадарожнікі.

Вучоныя вывучаюць космас з Зямлі. З дапамо-
гай розных складаных прыбораў яны назіраюць 

Правообладатель Национальный институт образования

за нябеснымі целамі: Сонцам, Месяцам, зоркамі, 
планетамі. Для вывучэння космасу запускаюць 
касмічныя  апараты  з  касманаўтамі  на  борце. 
Касманаўты атрымліваюць веды пра космас шля -
хам даследаванняў, вымярэнняў, вопытаў. Штуч-
ныя спадарожнікі сочаць за надвор’ем, дапама-
гаюць знаходзіць залежы нафты, прыроднага 
газу. Спадарожнікі перадаюць сігналы сотавай 
і мабільнай сувязі. Дзякуючы ім можна весці 
тэлевізійныя і радыёперадачы, ратаваць людзей, 
якія заблу дзілі.

Вывучаючы космас, людзі атрымліваюць шмат
карыснай і патрэбнай інфармацыі, робяць важ-
ныя адкрыцці. Веды пра космас аблягчаюць чала -
веку штодзённае жыццё.

У бязвоблачную ноч мы бачым на небе шмат 
зорак. Адны з іх вельмі яркія, другія — ледзь 
прыметныя. У працэсе вывучэння космасу лю-

Зорнае неба

Правообладатель Национальный институт образования

дзі даведаліся, што зоркі — гэта нябесныя целы 
велізарнай велічыні. Яны самі свецяцца. Нам 
зоркі падаюцца маленькімі кропкамі таму, што 
знаходзяцца вельмі далёка.

Самая блізкая да Зямлі зорка — Сонца. Гэта 
велізарнае, вельмі гарачае нябеснае цела. Яно 
ўвесь час выпраменьвае вялікую колькасць свят-
ла і цяпла. Частка яго дасягае Зямлі, награвае 
яе паверхню.

Сонца — самая важная для людзей зорка. 
Без яго ўсё жывое на Зямлі загіне. Усе змены ў 
прыродзе звязаны з Сонцам. Ад яго залежыць 
халоднае або цёплае надвор’е, снег, дождж, за-
суха, адліга. Калі раптам Сонца пагасне, то на 
Зямлі настане цемра. Рэкі і азёры замерзнуць. 
Глеба ператворыцца ў камень. Расліны пераста-
нуць расці. У жывёл не будзе корму. Жывыя 
арганізмы загінуць ад холаду і голаду. Аднак 
вучоныя ўпэўнены: у бліжэйшы час гэтага на 
Зямлі не адбудзецца.

Памятайце! Сонца свеціць вельмі ярка. Каб 
не нашкодзіць вачам, старайцеся не глядзець 
проста на яго. Глядзець на Сонца можна толькі 
праз цёмныя акуляры і тое нядоўга — 1-2 мі-
нуты.

Зоркі свецяць ноччу і днём. Разгледзець 
іх днём перашкаджае яркае сонечнае святло. 

Правообладатель Национальный институт образования

Убачыць зоркі днём можна з дапамогай спецы-
яльных прыбораў. Ноччу Сонца на небе няма, 
і зоркі ззяюць. Безумоўна, мы бачым толькі іх 
невялікую частку. Колькі ўсяго зорак, ніхто 
не ведае. Кожная зорка з цягам часу згасае, 
становіцца халоднай. Але колькасць гэтых 
нябесных цел не змяншаецца. У космасе ўвесь 
час утвараюцца новыя зоркі. Людзі ведаюць 
пра космас ужо даволі многа. Але яшчэ больш 
ён хавае ў сабе загадак.

1. Параўнайце свае веды пра космас з тым, што раска-
зана ў тэксце. Пра што новае вы даведаліся? Прывя дзіце
прыклады нябесных цел.

2. Абмяркуйце.
Ці кожны чалавек можа здзейсніць падарожжа ў кос-

мас? Чаму вы так думаеце?
Як назіраць за Сонцам, каб не нашкодзіць вачам?

1. Для чаго людзі вывучаюць космас?
2. Чаму зоркі падаюцца нам маленькімі кропкамі?
3*. Чаму ўдзень мы не бачым зорак на небе?
4*. Якое значэнне мае Сонца для жыцця на Зямлі?

Паназірайце за Сонцам на працягу дня. Даведай-
це ся, у якім месцы яно ўсходзіць, у якім — заходзіць. 
Па назірайце вечарам за зорным небам. Намалюйце 
дзённае і начное неба.

Правообладатель Национальный институт образования

Зямля — планета
Назавіце свой адрас. Ці можа быць агульны адрас 

ва ўсіх людзей?

Зямляне, Сонечная сістэма,  
зямная вось, зямны шар, планетарый.

У космасе вучоныя знайшлі не толькі зоркі, 
але і цёмныя нябесныя целы. У адрозненне ад 
зорак  гэтыя  целы  не  свецяцца.  Яны  бачныя, 
таму што іх асвятляюць сонечныя прамяні. Гэ-
тыя нябесныя целы назвалі планетамі. Сярод 
іншых планет — наша планета Зямля. Усе людзі 
на Зямлі — зямляне. Для іх планета Зямля — 
агульны дом.

Вазьміце мяч. Ці вылучае ён святло? Накіруйце на мяч
святло ад ліхтарыка. Якім здаецца мяч? Які прадмет —
мяч або ліхтарык — нагадвае вам зорку? Чаму? Які 
з гэтых прадметаў нагадвае планету? Чаму?

Вучоныя высветлілі, што планеты і іншыя 
больш дробныя нябесныя целы ўвесь час рухаюц-
ца вакол Сонца. Разам з Сонцам яны ўтвараюць 
Сонечную сістэму. Кожная з планет рухаецца па 
сваім шляху. Таксама ўсе яны круцяцца вакол 
сваёй восі.

Планеты Сонечнай сістэмы розныя па паме-
рах. Яны ўсе атрымліваюць ад Сонца святло і 
цяпло, але ў рознай колькасці. Таму на адных 

Правообладатель Национальный институт образования

планетах вельмі горача, на другіх — вельмі 
холадна. На планеце Зямля ёсць усе ўмовы 
для жыцця раслін, жывёл, людзей. Большую 
яе частку займае вада. Зямны шар абкружае 
слой паветра. Ад Сонца Зямля атрымлівае 
дастатковую для жыцця колькасць святла і 
цяпла. Жыццё на іншых планетах пакуль не 
знойдзена.

Запусціце па стале дзіцячую цацку — ваўчка. Ён за-
круціцца на адным месцы. Скажыце, ці ёсць у ваўчка 
вось? Пакажыце яе.

Як і іншыя планеты, Зямля рухаецца вакол 
Сонца і круціцца вакол сваёй восі. Зям ную вось 
убачыць немагчыма. Яе можна толькі ўя віць. 
Так  называюць  лінію,  якая  быццам  прахо -
дзіць праз цэнтр Зямлі. Таму больш правільна 

Сонца

Зямля

Зямля — планета

Месяц

Правообладатель Национальный институт образования



казаць,  што  наша  планета  круціцца  вакол 
уяўнай восі.

Зямная вось крыху нахілена. Планета пава-
рочваецца плаўна, без рыўкоў і спыненняў. Таму 
яе руху мы не адчуваем. Разам з Зямлёй ру -
хаецца  ўсё,  што  на  ёй  знаходзіцца:  людзі, 
дамы, дрэвы.

Нашу планету называюць зямным шарам з-за 
падабенства з адпаведнай геаметрычнай фігурай. 
Мы гэтага не заўважаем, таму што зямны шар 
вельмі вялікі. Нам бачна толькі невялікая частка 
зямной паверхні. 

Касманаўты абляцелі вакол зямнога шара. 
Яны сфатаграфавалі яго з космасу. На гэтых фо-
таздымках відаць, што Зямля — шар. (Успомні-
це, якія яшчэ прадметы маюць фор му шара.) 
Першым лётчыкам-касманаўтам быў Юрый Га -
гарын. Ляталі ў космас і беларусы — Пётр Клімук,
Уладзімір Кавалёнак, Алег Навіцкі. (Глядзіце 
фотаздымкі ніжэй.)

Ю. Гагарын П. Клімук У. Кавалёнак А. Навіцкі

11

1. Задайце адно аднаму пытанні пра планету Зямля. 
Адкажыце на іх. Можна выкарыстоўваць тэкст.

2. Прыгадайце, хто першы пабываў у космасе. Па-
кажыце на фотаздымках першага касманаўта. Якіх яшчэ 
касманаўтаў  вы  ведаеце?  Калі  мы  адзначаем Дзень 
касманаўтыкі? Назавіце і пакажыце на фатаграфіях кас-
манаўтаў-беларусаў.

1. На якой планеце мы жывём? Што вам вядома пра 
форму Зямлі?

2. Чаму мы не заўважаем, што Зямля — шар?
3*. Чаму Сонца называюць зоркай, а Зямлю — пла-

нетай?
4*. Якія ўмовы для жыцця ёсць на планеце Зямля?

Наведайце планетарый (па магчымасці). Падрыхтуй-
це паведамленне пра зорнае неба.

Глобус — мадэль Зямлі
Каб вывучаць зямны шар было больш зручна, людзі 

стварылі яго мадэль. Як яе называюць? З якіх частак 
яна складаецца?

Мадэль, глобус, экватар, паўшар’е, 
Паўночны полюс, Паўднёвы полюс.

Пра планету Зямля сёння шмат што вядо-
ма. З дапамогай прыбораў вучоныя вылічылі яе 
памеры. Зямны шар вельмі вялікі. Яго паме-
ры цяжка ўявіць, а значыць, цяжка вывучаць.

Правообладатель Национальный институт образования

Каб палегчыць вывучэнне зямнога шара, зрабілі 
яго паменшаную ў многа разоў мадэль. На ёй 
умоўнымі знакамі пазначана ўсё тое, што зна-
ходзіцца на паверхні нашай планеты. Гэты кар-
донавы або пла ст масавы шар мае 
стрыжань  (вось)  і  мацуецца  на 
падстаўцы. Ма дэль Зямлі назвалі 
глобусам. Глобус лёгка круціцца 
вакол сваёй восі. Ім зручна ка-
рыстацца пры выву чэнні нашай 
планеты.

Глобус шмат што можа раска-
заць пра зямны шар. Усе аб’екты, 
якія ёсць на Зямлі, пазначаны на ім умоўнымі 
знакамі. Напрыклад, суша паказана зялёным, 
жоўтым і карычневым колерамі. Сіні і блакітны
абазначаюць ваду. Самыя глыбокія месцы афар-
баваны  ў  цёмна-сіні  колер.  Самыя  мелкія — 
у блакітны. Белым колерам паказаны ўчасткі,
пакрытыя лёдам. На глобусе мы знойдзем вялі-
кія рэкі, азёры і іншае. Глобус дае магчымасць 
уя віць форму Зямлі, яе кручэнне. Ён дапамагае 
вызначыць, як на планеце размеркаваны суша 
і вада.

Вывучэнне глобуса
1. Разгледзьце глобус. Якая яго форма? Чаму глобус 

круглы?
2. Пакруціце глобус вакол восі. Звярніце ўвагу: разам 

з глобусам круціцца ўсё, што паказана на яго паверхні. 

Глобус

Знайдзіце вось глобуса. Як яна праходзіць праз шар? 
У якіх пунктах выходзіць на паверхню? Дакраніцеся да іх 
зверху і знізу, памацайце вось. Што круціцца ў глобуса? 
Што застаецца нерухомым?

3. Як  вы  мяркуеце,  вось  Зямлі  (зямнога  шара) 
такая ж, як на глобусе, або толькі ўяўная? Давайце пра -
вя дзём вопыт. Вазьміце невялікі гумовы мяч. Размясці-
це яго паміж вялікім і ўказальным пальцамі. Свабод -
най рукой круціце мяч. Пераканайцеся, што пры гэтым 
паль цы застаюцца нерухомымі. Гэта і ёсць уяўная вось 
кручэння мяча. Гэтак жа, як у мяча, сапраўднай восі ў 
Зямлі няма. Таму дакрануцца да яе немагчыма. Кропкі, 
дзе ўяўная вось нібы выходзіць на паверхню, называюць 
полюсамі: Паўночным (верхняя кропка) і Паўднёвым 
(ніжняя кропка). (Пакажыце полюсы на мадэлі Зям лі — 
глобусе.)

4. На аднолькавай адлегласці ад Паўночнага і Паўднё-
вага полюсаў па глобусе праходзіць лінія. Гэта экватар. 
Ён дзеліць зямны шар на два паўшар’і: Паўночнае і 
Паў днёвае. Ці ёсць лінія экватара на самой Зямлі?

5. Як па глобусе вызначыць, дзе на зямным шары 
суша? Дзе вада? Чаго на Зямлі больш: сушы або вады?

6*. Даведайцеся, у якім паўшар’і знаходзіцца Рэспуб-
лі ка Беларусь.

1. Што такое глобус? Чаму ён зроблены ў форме шара?
2. Пакажыце на глобусе месцы, якія заняты вадой 

(сушай).
3*. Назавіце полюсы і пакажыце іх на глобусе.

4*. Пакажыце на глобусе экватар. Ці можна ўбачыць 
яго з космасу? Чаму?

Правядзіце «падарожжа» па глобусе. Вызначце пункт 
адпраўлення і канцавы пункт. Гаварыце, калі перамя-
шчаецеся па сушы, а калі — па вадзе.

Фізічная карта паўшар’яў
Адгадайце загадку. Растлумачце, як здагадаліся.

На назе стаіць адной, круціць-верціць галавой.
Нам паказвае краіны, рэкі, горы і раўніны.

Карта геаграфічная, фізічная,
Усходняе паўшар’е, Заходняе паўшар’е, 

мацярык, акіян.

Вы ўжо ведаеце, што планета Зямля вялізная. 
А яе мадэль — глобус — вельмі маленькая. На 
ёй шмат што немагчыма адлюстраваць. Глобусам 
добра карыстацца ў класе. Але насіць яго з сабой 
нязручна. Глобус нельга скласці. У сумцы ён зай-
мае шмат месца. Бачым мы на ім толькі палову 
Зямлі. Таму маракі, лётчыкі, турысты бяруць з 
сабой не глобус, а карту. Карта — паменшанае 
адлюстраванне паверхні Зямлі на паперы. Зра-
зумець яе таксама дапамагаюць умоўныя знакі.

Як складалі такую карту? Вучоныя ўмоўна 
падзялілі глобус на дзве палавіны праз полю -
сы  Зямлі.  Выйшла  два  паўшар’і  —  Усходняе 

і Заходняе. Затым кожнае з паўшар’яў «выпрас-
талі» на лісце паперы. Атрымалася карта паў-
шар’яў. На яе перанеслі ўсё, што паказана на 
глобусе.

Карта больш зручная, чым глобус. Яе можна 
склас ці, пакласці ў сумку. На карце паўшар’яў 
адразу можна ўбачыць усю паверхню Зямлі.

Карты бываюць розныя. Кожная з іх мае сваю
назву. Людзі часта карыстаюцца геаграфічны-
мі картамі. На іх умоўнымі знакамі паказана 
розная вышыня паверхні сушы, глыбіня мораў, 
акіянаў і іншае. 

Фізічная карта паўшар’яў — адна з геаграфіч-
ных карт. На ёй адзначаны суша, участкі, пакры-
тыя вадой, лёдам. Паказаны буйныя рэкі, азёры, 
горы, раўніны, вялікія гарады.

Вывучэнне фізічнай карты паўшар’яў
1. Прачытайце ўмоўныя знакі карты. Пакажыце на 

карце полюсы і экватар.
2. Што на карце паказана блакітным колерам? Што 

цёмна-сінім? Якім колерам на карце пазначана суша?
3. Пакажыце на карце самыя вялікія ўчасткі сушы, 

якія з усіх бакоў абкружае вада. Гэта мацерыкі. На 
пла неце Зямля шэсць мацерыкоў: Еўразія, Афрыка, 
Аўстралія, Паўночная Амерыка, Паўднёвая Амерыка, 
Антарктыда.

4. Знайдзіце і пакажыце на карце Еўразію. Гэта самы 
вялікі мацярык. Ён складаецца з дзвюх частак — Еўропы 
і Азіі. Самы маленькі мацярык — Аўстралія. Знайдзіце і 
пакажыце яго на карце.

5. На якім мацерыку знаходзіцца Рэспубліка Бела-
русь? Разам з настаўнікам вызначце месцазнаходжанне 
нашай краіны і пастаўце там фішку.

6. Пакажыце на карце паўшар’яў вялізныя ўчасткі 
вады паміж мацерыкамі. Гэта акіяны. На зямным шары 
чатыры акіяны: Паўночны Ледавіты, Атлантычны, Ціхі, 
Індыйскі. Акіяны — самыя вялікія на Зямлі вадаёмы з 
салёнай вадой.

7. Знайдзіце і пакажыце на карце Ціхі акіян. Гэта 
самы вялікі і вельмі глыбокі акіян. Самы маленькі і 
са мы халодны — Паўночны Ледавіты акіян. Знайдзіце 
і пакажыце яго на карце.

8*. Ці можна праплысці з аднаго акіяна ў другі? Пра-
вядзіце «падарожжа» па акіянах ад аднаго мацерыка да 
другога (на выбар).

Людзі карыстаюцца картамі часцей, чым гло-
бусам. На іх можна адлюстраваць любую частку
зямной  паверхні.  Створаны  карты  асобных 
мацерыкоў, акіянаў, краін, гарадоў. У школах 
выкарыстоўваюць вучэбныя насценныя карты.

Памятайце! Паказваць што-небудзь на кар -
це трэба ўказкай. Станавіцеся збоку ад яе тва-
рам да класа. Так вы не будзеце закрываць 
сабой выяву. Паказвайце не надпіс, а сам аб’ект.
Напрыклад, межы мацерыкоў і акіянаў трэба 
абводзіць указкай. Неабходна выразна вы маў-
ляць усе назвы.

Глобус і карта — гэта зменшаныя выявы
зямной паверхні. На глобусе і на карце выка-
рыстоўваюцца адны і тыя ж умоўныя знакі. 
Глобус — аб’ёмная выява зямной паверхні. 
Карта — яе адлюстраванне на плоскасці. На 
глобусе  паказаны  толькі  буйныя  аб’екты. 
На карце можна знайсці невялікія рэкі, азё -
ры, гарады.

1. Пакажыце на карце паўшар’яў мацерыкі. Назавіце 
1-2 мацерыкі.

2. Пакажыце на карце паўшар’яў акіяны. Назавіце 
некаторыя з іх (на выбар).

3*. Параўнайце глобус і карту паўшар’яў. Чым яны 
падобныя? Чым адрозніваюцца?

4*. Растлумачце і пакажыце, як правільна паказваць 
аб’екты на насценнай карце.

Вазьміце мандарын або апельсін. Уявіце, што гэта 
глобус. Як ператварыць яго ў карту паўшар’яў? Разам з 
дарослымі надрэжце лупіну мандарына або апельсіна 
па крузе. Акуратна абярыце фрукт. Лупіну ад кожнай па-
лавінкі раскладзіце на паперы гэтак жа, як яна пакрыва-
ла мандарын (апельсін). Што атрымалася? Што нагадвае 
вам гэта «мазаіка»?

18

Пагаворым пра планету, на якой мы жывём.
Разважайце, расказвайце

1. Чаму Сонца здаецца нам невялікім шарам?
2. Дапоўніце сказ, выкарыстоўваючы словы ў дужках.

Сонца — гэта (зорка, планета). 
Зямля — гэта (зорка, планета). 

3. Чым планеты адрозніваюцца ад зорак?
4. Навошта людзі лятаюць у космас?
5. Што такое глобус?
6. Як называецца карта, на якой адлюстраваны зям-

ны шар?
7. Пакажыце на карце паўшар’яў мацерыкі. Назавіце 

і пакажыце на карце самы вялікі на зямным шары ма-
цярык.

8. Пакажыце на глобусе акіяны. Назавіце і пакажыце 
на карце самы вялікі на Зямлі акіян.

9. На якім мацерыку размешчана Рэспубліка Беларусь?
10. Прачытайце словы. З кожным з іх складзіце слова-

злучэнні, выкарыстоўваючы слова многа.

Планета, зорка, касманаўт, мацярык, акіян, 
глобус, карта.

1. 
2. 

3. 
4. 
5. 
6. 

7. 

8. 

9. 
10. 

АРЫЕНТАВАННЕ НА МЯСЦОВАСЦІ

Гарызонт. Лінія гарызонту
Паглядзіце ў акно. Назавіце прадметы, якія вы бачы-

це. Якія з іх знаходзяцца далей, якія — бліжэй? Якія 
прадметы размешчаны справа, якія — злева?

Мясцовасць, гарызонт, 
лінія гарызонту, гарызантальны.

Дарослыя і дзеці многа часу праводзяць на 
двары, у парку, лесе, полі. Яны бачаць вакол 
сябе розныя прадметы. Растуць дрэвы, кусты, 
стаяць дамы, слупы, ляжаць камяні і шмат што 
іншае. Прадметы знаходзяцца справа, злева, спе-
раду, ззаду. Адны размешчаны бліжэй, другія — 
далей. Усе прадметы знаходзяцца на мясцовасці.

Мясцовасць можна разгледзець да пэўнай мя-
жы. Далёка відаць на роўным полі, лузе. Гэта 
адкрытая мясцовасць. У горадзе далёка бачыць 
перашкаджаюць будынкі, у лесе — дрэвы. Такую 
мясцовасць называюць закрытай. Каб разгле-
дзець заслоненыя прадметы, трэба падысці да іх 
бліжэй.

Паверхня Зямлі вельмі вялікая. Убачыць яе
ўсю немагчыма. Бачную вакол сябе частку зям-
ной паверхні называюць гарызонтам. Па краях 
гарызонту неба быццам злучаецца з зямлёй. Гэту 
ўяўную лінію называюць лініяй гарызонту.

Ці можна дасягнуць лініі гарызонту? Не, гэта
немагчыма. Калі ісці наперад, то гэта лінія бу-
дзе адсоўвацца. На гарызонце з’явяцца новыя 
прадметы. Калі падняцца на ўзвышэнне, можна 
ўбачыць далей і больш. Гэта адбываецца таму, 
што пры пад’ёме гарызонт пашыраецца. Чым 
вышэй знаходзіцца чалавек, тым большую част-
ку зямной паверхні ён бачыць. Далёка і шмат 
што бачаць лётчыкі, пасажыры самалётаў, кас-
манаўты.

1. Выкарыстоўваючы тэкст, дапоўніце сказы.

Поле, луг — гэта ... мясцовасць. Закрытая 
мясцовасць — гэта, напрыклад, ... . Бачная ва-
кол нас мясцовасць — гэта ... . Лінія гарызон -
ту — гэта ... . 

2. Уявіце, што на балконах другога і пятага паверхаў 
дома стаяць людзі. Яны назіраюць мясцовасць. Хто з іх 
бачыць далей? Чаму?

Гарызонт Лінія гарызонту

3. Пакажыце рукой, як распасціраецца лінія гары-
зонту. Які напрамак называюць гарызантальным? Пра -
вядзіце на дошцы гарызантальную лінію. Ці супадае 
размяшчэнне гэтай лініі з лініяй гарызонту? А з лініяй 
падлогі (падаконніка, столі)? Ці можна сказаць, што 
падлога, падаконнік, столь размешчаны гарызантальна?

1. Што называюць гарызонтам?
2. Што такое лінія гарызонту? Дзе яе лепш відаць: 

у парку або ў полі? Чаму?
3*. Пра што можна сказаць так: «Край бачны, а дайсці 

немагчыма»?
4*. Як мяняецца гарызонт падчас руху ў бакі? Пры 

пад’ёме?

Паназірайце за гарызонтам у сваёй мясцовасці. Ці 
паў сюль відаць лінію гарызонту? Павучыцеся вызначаць, 
дзе мясцовасць адкрытая, а дзе закрытая.

Стораны гарызонту
Пакажыце класную дошку. Дзе яна знаходзіцца ў 

адносінах да вас? Павярніцеся. Дзе цяпер аказалася 
класная дошка?

Стораны гарызонту, арыентаванне, 
поўнач, поўдзень, захад, усход, 

супрацьлеглы.

Прадметы на мясцовасці могуць быць спераду 
або ззаду, справа або злева ад нас. Варта павяр-

нуцца — і тое, што мы бачылі справа, акажацца 
злева. Прадметы, якія былі за спінай, стануць 
спераду.

Напрамкі руху таксама мяняюцца пры пава-
ротах. Па паказальніках «направа», «налева», 
«наперад», «назад» цяжка знайсці патрэбную да-
рогу. Лёгка збіцца са шляху ў лесе. Напрыклад, 
вы пайшлі ў лес у адным напрамку. Пагулялі па 
лесе. Некалькі разоў паварочвалі направа, на-
лева. Вырашылі вярнуцца назад. Назад — гэта 
куды? У якім напрамку дом? Заблудзілі!

Заблудзіць можна і на адкрытай мясцовасці. 
Губляюць патрэбны напрамак руху караблі ў 
моры, самалёты ў паветры. Для маракоў, лёт-
чыкаў, турыстаў збіцца са шляху небяспечна. Як 
знайсці правільную дарогу ў населеным пункце, 
можна спытаць у прахожых. А калі чалавек у 
лесе і побач няма людзей? Што рабіць? У такіх 
выпадках важна ведаць стораны гарызонту і 
ўмець знаходзіць іх у любым месцы. Вызначэнне 
свайго месцазнаходжання на мясцовасці адносна 
старон гарызонту называюць арыентаваннем.

Адрозніваюць чатыры асноўныя стараны га-
ры зонту. Гэта поўнач, поўдзень, захад, усход. 
Скарочана іх абазначаюць так: Пн, Пд, З, У. 
Стораны гарызонту — гэта чатыры асноўныя на-
прамкі. Як бы вы не паварочваліся, яны заўсёды 
будуць нязменныя. Асноўныя стораны гарызонту 
паказаны на схеме на старонцы 24 у выглядзе 
4 стрэлак.

Памятайце! На схемах і картах поўнач заў-
сёды паказваюць уверсе. Поўдзень адзначаюць 
унізе, захад — злева, усход — справа.

Акрамя асноўных старон гарызонту, ёсць пра -
межкавыя. Паміж поўначчу і ўсходам знахо-
дзіцца паўночны ўсход (ПнУ). Паміж поўднем 
і захадам — паўднёвы захад (ПдЗ). Паміж 
поўднем і ўсходам — паўднёвы ўсход (ПдУ). 
Паміж поўначчу і захадам — паўночны захад 
(ПнЗ).

1. Назавіце асноўныя стораны гарызонту па ходу 
га дзін нікавай стрэлкі. Пачніце з поўначы. Пералічыце 
стораны гарызонту супраць ходу гадзіннікавай стрэлкі.

2. Абмяркуйце сітуацыю.

Брат і сястра стаялі на балконе. «Глядзі, 
якая хмара насоўваецца справа», — сказаў брат. 

Пн

ПнЗ

З

Пд

У

Пн

З

Пд

У

ПдУ

ПнУ

ПдЗ

Асноўныя 
стораны гарызонту

Прамежкавыя
стораны гарызонту

Правообладатель Национальный институт образования



25

Дзяўчынка паглядзела направа: хмары няма. 
Хмару яна ўбачыла злева ад сябе.

Чаму для хлопчыка хмара аказалася справа, а для 
яго сястры — злева?

3. Назавіце супрацьлеглыя стораны гарызонту. Вы-
кары стоў вайце малюнак-схему.

Поўнач — ... . Захад — ... . Поўдзень — ... . 
Усход — ... .

1. Якія асноўныя стораны гарызонту вы ведаеце?
2. Пакажыце на схеме стораны гарызонту. Што аба-

значаюць літары Пд, Пн, У, З?
3*. Якія прамежкавыя стораны гарызонту вам вя-

домы? Што абазначаюць на схеме літары ПдУ, ПнЗ, 
ПдЗ, ПнУ?

4*. Растлумачце, што значыць арыентаванне на мяс-
цовасці.

Вызначце, у якім напрамку вы ідзяце з дому ў школу. 
У якім — са школы дамоў.

Компас. Арыентаванне 
на мясцовасці па компасе

З даўніх часоў людзі падарожнічаюць па морах, акія-
нах. Як яны знаходзяць патрэбны напрамак руху, калі 
не бачна берагоў?

Компас, намагнічаная стрэлка, 
засцерагальнік.

Шмат гадоў таму людзі прыду-
малі прыбор для арыентавання на 
мясцовасці. Яго назвалі компасам.
Гэты прыбор адразу ж сталі выка ры  -
стоўваць падарожнікі. Без компаса 
ніводны карабель не мог адправіцца 

ў плаванне. З дапамогай яго выбіралі патрэбны 
напрамак руху, арыентуючыся на стораны га-
рызонту.

У нашы дні для арыентавання створана шмат 
прыбораў. Іх абавязкова ўстанаўліваюць на ка-
раблях, у самалётах, ракетах. Бо ў акіяне, моры, 
небе цяжка знаходзіць правільны напрамак ру-
ху. Прыборы арыентавання ёсць у сучасных аўта -
мабілях, смартфонах.

Компас  з’яўляецца  адным  з  самых  простых 
пры бораў для арыентавання на мясцовасці. Ім 
можна карыстацца ў любое надвор’е, у любы час 
сутак. Компас дапамагае не заблудзіць у лесе і 
знайсці дарогу назад. Турысты заўсёды бяруць 
яго з сабой, калі адпраўляюцца ў паход. Кожны 
павінен ведаць правілы карыстання компасам. 
Тады пры неабходнасці можна будзе лёгка яго 
прымяніць.

Памятайце! Дома або ў школе дарослыя 
заўсёды дапамогуць і навучаць карыстацца 
компасам. Напрыклад, вы з бацькамі сабраліся 
ў лес. Спачатку трэба вызначыць і запомніць, 
у якім напрамку вы пойдзеце. Рухацца назад

26

Компас

Правообладатель Национальный институт образования



27

вам давядзецца ў процілеглым напрамку. Так, 
калі вы адправіцеся на поўнач, вяртацца будзе-
це на поўдзень. Толькі ў такім выпадку компас 
будзе карысным.

Компас уяўляе сабой круглую каробачку. Звер -
ху яна закрыта празрыстай накрыўкай. Пад ёй 
бачны ўжо знаёмыя вам літары Пн, З, У, Пд. 
Так пазначаны стораны гарызонту. Асноўная 
частка компаса — рухомая намагнічаная стрэл-
ка. Афарбаваны канец стрэлкі заўсёды паказвае 
на прамак на поўнач. Трэба павольна перамя-
шчаць компас, каб літары Пн (поўнач) і афарба-
ваны канец стрэлкі супалі. За спраўную работу 
прыбора адказвае засцерагальнік. Ён тармозіць 
рух стрэлкі, калі компас не выкарыстоўваюць. 
Бываюць компасы без засцерагальнікаў.

Памятайце! Нельга карыстацца компасам 
у час навальніцы, каля чыгункі, ліній электра-
перадачы. У гэтым выпадку яго стрэлка можа 
няправільна паказваць напрамак.

Вывучэнне компаса
1. Разгледзьце компас. З якіх частак ён складаецца? Што 

абазначаюць літары Пн (З, У, Пд)? Чаму накрыўка ў компасе 
празрыстая? У які колер афарбаваны адзін канец стрэлкі?
Пацягніце  за  галоўку  засцерагальніка.  Што  назіраеце? 
З дапамогай засцерагальніка затармазіце рух стрэлкі.

2. Вызначце стораны гарызонту па компасе.
1. Пакладзіце компас на роўную гарызан-

тальную паверхню. Гэта можа быць стол, до-
шчачка або фанерка.

2. Уключыце компас. Для гэтага адцягніце 
засцерагальнік.  Пачакайце,  пакуль  стрэлка 
спыніцца.

3. Павярніце компас так, каб афарбаваны 
канец стрэлкі супаў з літарамі Пн (поўнач). 
Другі канец стрэлкі будзе паказваць на літары 
Пд (поўдзень).

4*. Вызначце  іншыя напрамкі. Для гэтага 
зверху на компас пакладзіце аловак. Ён паві-
нен праходзіць праз сярэдзіну стрэлкі і літары 
У і З. Якія напрамкі пакажуць канцы алоўка?

5. Па компасе вызначце, у якім напрам-
ку ад вашага стала знаходзяцца вокны класа 
(дзве ры, класная дошка).

6. Выключце компас. Для гэтага з дапамо-
гай засцерагальніка затармазіце стрэлку.

1. Што такое компас? Якую ён мае будову? Выкары-
стоў вайце малюнак на старонцы 26.

2. Пакажыце, як правільна карыстацца компасам.
3*. Растлумачце, як вызначыць стораны гарызонту 

па компасе.
4*. Чаму прыборы для арыентавання абавязкова 

па вінны быць на караблях, у самалётах?

Даведайцеся ў сваіх блізкіх, як яны арыентуюцца на 
мясцовасці.

Арыентаванне 
на мясцовасці па Сонцы

Успомніце назвы старон гарызонту. Назавіце ста-
рану гарызонту, супрацьлеглую поўначы (усходу, захаду, 
поўдню).

Апоўдні, цень. 

Калі не было спецыяльных прыбораў, людзі 
вызначалі стораны гарызонту па Сонцы. Сонца — 
надзейны арыенцір. Яно бывае над гарызонтам у 
любой мясцовасці. Але даведацца па Сонцы, дзе 
знаходзіцца кожная са старон гарызонту, можна 
толькі ў светлы час сутак і ў яснае надвор’е.

Вядома, што раніцай Сонца ўзыходзіць на 
ўсходзе. Увечары яно заходзіць за гарызонт на 
супрацьлеглым баку — на захадзе.

Апоўдні сонца свеціць з паўднёвага боку гары-
зонту. У гэты час цені ад прадметаў, як стрэлкі, 
паказваюць на супрацьлеглы бок — на поўнач. 

Правообладатель Национальный институт образования



30

Калі  апоўдні  стаць  спінай  да  Сонца,  то  ваш 
цень будзе накіраваны на поўнач. Ззаду будзе 
поў дзень, справа — усход, злева — захад.

На працягу дня Сонца мяняе сваё месцазна-
ходжанне на небе. Спачатку яно паднімаецца 
над гарызонтам, затым апускаецца за яго. У ся -
рэ дзіне дня, апоўдні, Сонца займае самае высо-
кае стано ві шча. Гэта назіраецца каля 12 га дзін.
Чым вы шэй стаіць Сонца, тым цяплей. Апоў-
д ні сонечныя прамяні самыя гарачыя. У гэ ты 
час цені ад прадметаў самыя кароткія.

Ёсць і іншыя спосабы арыентавання па Сон-
цы. Імі нярэдка карыстаюцца паляўнічыя, грыб-
нікі, турысты. Яны правільна вызначаюць шлях 
без компаса і іншых прыбораў.

1. Разгледзьце малюнак. Уявіце сябе на месцы хлоп-
чыка. У якім напрамку ён ідзе? Што размешчана на 
ўсходзе ад яго? На захадзе? На поўдні?

2. Развядзіце рукі ў бакі. Станьце так, каб ваша пра-
вая рука паказвала на ўсход. Куды паказвае левая рука? 
У якім напрамку вы гледзіце? Куды павернута ваша 
спіна?

1. Чаму Сонца лічаць надзейным арыенцірам?
2. Як  мяняецца  месцазнаходжанне  Сонца  на  праця -

гу дня?
3*. Як апоўдні па Сонцы можна вызначыць стораны 

гарызонту?

4*. У якую старану гарызонту накіраваны вокны ва-
шага класа? Дзверы? Вызначце гэта, выкарыстоўваючы 
атрыманыя на ўроку веды.

Назірайце за месцазнаходжаннем Сонца на небе рані-
цай, днём і вечарам. У які час сутак Сонца свеціць у вок ны
вашай кватэры (вашага класа)? *Зрабіце вывад, куды — 
на поўнач, поўдзень, захад або ўсход — выхо дзяць вокны.

Прыродныя арыенціры
Уявіце, што чалавек заблудзіў у лесе. Дзень пах-

мурны. Сонца на небе не бачна. Ніякіх прыбораў для 
арыентавання няма. Як быць?

Прыродны арыенцір, супастаўляць.

Пры вывучэнні прыроды людзі выявілі нямала 
прыродных арыенціраў. Па іх вызначаюць сто-
ра ны гарызонту, знаходзяць правільны напра мак
руху.  Кожнаму  з  нас  карысна  ведаць  гэтыя 
ары енціры.

1. У дрэў, якія стаяць асобна, з паўднёвага 
боку галінкі даўжэйшыя і гусцейшыя. З паў-
ночнага боку галінак мала, яны карацейшыя.

2. Імхі больш любяць расці там, дзе халад-
навата і вільготна. Таму яны разрастаюцца на 
паўночным баку камянёў, пнёў, ствалоў дрэў.

3. Вясной на паўднёвых схілах хутчэй зеля нее
трава, расцвітаюць дзьмухаўцы.

4. Мурашкі любяць сонца. Таму заўсёды бу-
дуюць мурашнікі з паўднёвага боку высокага
пня або дрэва. Калі мурашнік знаходзіцца на 
адкрытым месцы, то яго паўднёвы схіл больш 
пакаты. Так мурашнікі лепш праграваюцца.

5. Кара бярозы больш белая і чыстая з паў-
днёвага боку. З паўночнага боку яна цёмная,
з трэшчынамі.

6. На ствалах сосен з паўднёвага боку на-
цёкаў смалы больш, чым з паўночнага. Паду-
майце чаму.

Памятайце! Ёсць і іншыя прыродныя пры-
меты, дзякуючы якім людзі могуць арыен-
тавацца на мясцовасці. Каб яны дапамагалі, 
трэба запомніць, у якім напрамку вы рухаліся 

з дому. Карыстайцеся не адным, а некалькімі 
арыенцірамі. Адшукайце іх, супастаўце і толь-
кі потым выбірайце патрэбны напрамак.

1. Арганізуйце гульню «Як прырода можа дапа магчы 
чалавеку арыентавацца на мясцовасці». Па чарзе чытай-
це прыродныя арыенціры. Тлу мачце, як можна распа-
знаць стораны гарызонту па кожным з іх.

Мох на камені, пні, ствале дрэва.
Мурашнік каля пня.
Галінкі ў дрэва, якое стаіць асобна.
Нацёкі смалы на ствале сасны.
Кара бярозы.
2. Абмяркуйце сітуацыю.
Каб выйсці з лесу, чалавек арыентаваўся па 

Сонцы. А калі неба закрыюць хмары? Парайце, 
як у такім выпадку знайсці дарогу дамоў.

1. Ці можна арыентавацца ў лесе без прыбораў і без 
Сонца? Як?

2. Якія арыенціры могуць дапамагчы знайсці дарогу 
дамоў з лесу? Выкарыстоўвайце малюнак у тэксце.

3*. Як не заблудзіць у лесе, калі дамоў трэба ісці на 
поўдзень?

4*. Чалавек пайшоў у лес, які расце на поўдні ад 
вёскі. У якім напрамку ён будзе вяртацца дамоў? Як 
знайсці гэты напрамак па прыродных арыенцірах?

Пагаварыце пра мясцовыя прыродныя арыенціры 
з блізкімі вам дарослымі людзьмі. Як яны арыентуюц -
ца ў лесе?

Практычныя заняткі на мясцовасці
(праводзяцца ў сонечны дзень)

Вызначэнне гарызонту і лініі гарызонту на 
мясцовасці

1. Агледзьце мясцовасць вакол сябе. Якая яна:
адкрытая або закрытая? Ці ёсць на ёй уз вы шэн-
ні, паніжэнні?

2. Пакажыце рукамі, як распасціраецца гары-
зонт. Якія прадметы вы бачыце на гарызонце? 
Якія з іх размешчаны блізка ў адносінах да вас? 
Якія — далёка (наперадзе, ззаду, злева, справа)?

3. Прасачыце вачыма і пакажыце рукой мяжу 
гарызонту. Як яна называецца?

4. Перайдзіце з аднаго месца на другое. Ці 
змяніўся гарызонт пры руху ў бакі? Падніміцеся 
на ўзвышэнне (спусціцеся ў нізіну). Як змяніліся 
гарызонт і лінія гарызонту?

Вызначэнне старон гарызонту па Сонцы

1. У ясны дзень апоўдні станьце спінай да 
Сонца. Знайдзіце свой цень. Які напрамак ён 
паказвае?

Памятайце! Апоўдні ваш цень, як стрэлка, 
паказвае напрамак на поўнач. Свой цень вы 
бачыце спераду сябе. Значыць, там поўнач. 
Якія прадметы вы бачыце ў паўночнай частцы 
гарызонту?

2. Вызначце, дзе поўдзень. Растлумачце, як 
вы здагадаліся. Станьце тварам на поўдзень. На-
завіце прадметы, якія размешчаны ў паўднёвай 
частцы гарызонту.

3. Развядзіце рукі ў бакі. Які напрамак злева 
ад вас, які — справа? Павярніцеся тварам на 
ўсход. Якія прадметы вы бачыце на ўсходзе ад 
вас? Станьце тварам на захад. Якія прадметы вы 
бачыце на захадзе ад сябе?

4*. Правядзіце палачкай на зямлі (крэйдай на
асфальце) лініі: поўнач — поўдзень, захад — 
усход.

Вызначэнне старон гарызонту па компасе

Як вызначыць стораны гарызонту ў пахмурны 
дзень? Вызначце з дапамогай компаса, якія аб’-
ек ты размешчаны ад вас на поўначы (поўдні, 
за хадзе, усходзе).

Вызначэнне старон гарызонту па мясцовых 
прыметах (па магчымасці ў час прагулкі)

Ці можа прырода дапамагчы назіральнаму ча-
лавеку арыентавацца на мясцовасці? Як?

Агледзьце ствалы дрэў у парку (лесе). Ці ня-
ма на іх зеленаватага налёту? Калі налёт ёсць, 
вызначце, з якога боку ён больш прыметны. Пра 
што гэта гаворыць? Паспрабуйце знайсці іншыя 
прыродныя арыенціры.

Пагаворым пра арыентаванне на мясцовасці. 
Разважайце, расказвайце

1. Як называецца мясцовасць, якую мы бачым вакол 
сябе?

2. Назавіце асноўныя стораны гарызонту.
3. Як змяняецца гарызонт у час пад’ёму?
4. Што такое лінія гарызонту?
5. Як можна арыентавацца на мясцовасці ў сонечнае 

надвор’е? У пахмурнае надвор’е?
6. Чаму кожнаму чалавеку трэба ўмець арыентавац-

ца на мясцовасці?
7. Чаму ў час пад’ёму ўверх чалавек бачыць больш 

і далей?
8. Прачытайце, аддзяляючы паўзамі адно слова ад 

другога. Колькі слоў атрымалася? Што абазначаюць 
гэтыя назвы? Якое слова лішняе? Чаму?

Усходзахадапоўдніпоўначпоўдзень

9. Перастаўце склады так, каб атрымаліся словы. Што 
абазначаюць гэтыя словы?

ры   зонт   га        фер   цы   блат

пас   ком          нач   поў          ход   ус

10. Ці даводзілася вам шукаць напрамак руху ў не-
знаёмай мясцовасці? Раскажыце, як вы гэта рабілі.

1. 

2. 
3. 
4. 
5. 

6. 

7. 

8. 

9. 

10. 

пас   ком          нач   поў          ход   ус

ры   зонт   га        фер   цы   блат

пас   ком          нач   поў          ход   ус

ры   зонт   га        фер   цы   блатры   зонт   га        фер   цы   блатры   зонт   га        фер   цы   блат

пас   ком          нач   поў          ход   ус

ры   зонт   га        фер   цы   блатры   зонт   га        фер   цы   блат

пас   ком          нач   поў          ход   успас   ком          нач   поў          ход   успас   ком          нач   поў          ход   ус

ПРЫРОДА РЭСПУБЛІКІ БЕЛАРУСЬ

Формы зямной паверхні
Асноўныя формы зямной паверхні

Раскажыце пра мясцовасць, за якой вы назіралі на 
практычных занятках. Ці ёсць на яе паверхні ўзвышэнні, 
паніжэнні або яна зусім роўная?

Узвышэнне, паніжэнне, раўніна, 
узгорак, гара, плоская, узгорыстая.

На зямлі сустракаюцца розныя формы паверх -
ні. У адных месцах вялікія ўчасткі мясцовасці 
роўныя або амаль роўныя. На іх няма прымет-
ных узвышэнняў і глыбокіх паніжэнняў. Гэта 
раўнін ная паверхня, або раўніна.

На мясцовасці бываюць паніжэнні, малыя і 
вялікія ўзвышэнні. Невялікія выпуклыя ўзвы-
шэнні на раўніне (да 200 м) называюць узгор-
камі. Больш высокія ўзвышэнні — гэта горы. 

Гара

Яны  маюць  розную  вышыню  —  ад  200  м  да 
некалькіх кіламетраў.

Горы прывабліваюць людзей сваёй прыга-
жосцю, незвычайнасцю, чыстым паветрам. 
У гарах сустракаюцца каменныя глыбы з вост-
рымі выступамі — скалы. Ёсць вузкія і глы -
бо кія паніжэнні — цясніны. У іх цякуць хут-
кія горныя рэкі. Дарогі ў гарах небяспечныя 
для руху. Але і там жывуць людзі. Іх пасе-
лішчы сустракаюцца на вышыні да 2-3 км. 
Ёсць горы, вышыня якіх перавышае 8 км. Іх 
вяршыні хаваюцца за аблокамі. Увесь год яны 
пакрыты снегам і лёдам. Высока ў гарах нават 
летам холадна.

Раўніны, горы — асноўныя формы зямной па-
верхні. Раўніны на глобусе і картах абазначаюць 
рознымі адценнямі зялёнага і жоўтага колераў. 
Горы абазначаюць карычневым колерам. Па яго 
адценнях можна вызначыць, высокія яны або 
нізкія. Чым вышэйшыя горы, тым цямней яны 
афарбаваны.

Раўніны выглядаюць па-рознаму. На адных 
паверхня зусім роўная, без узвышэнняў. Такія 
раўніны называюць плоскімі. На іх добра бачны 
лінія гарызонту, палі, лугі, лясы, далёкія пасёлкі. 
Раўніну, на якой ёсць узгоркі, прынята называць 
узгорыстай. На ёй далёка разгледзець мясцовасць 
немагчыма. Яе закрываюць узвышэнні, пані жэнні.
Узгорыстых раўнін на Зямлі больш, чым плоскіх.

Раўнінная паверхня лепш за ўсё падыходзіць 
для жыцця людзей. Частка раўнін пакрыта ля-
самі, лугамі. Сустракаюцца вялікія і маленькія 
азёры. Па раўнінах цякуць рэкі. Вада ў іх ру-
хаецца спакойна, ледзь прыметна. На раўнінах 
шмат гарадоў, вёсак. У адрозненне ад гарыстай 
мясцовасці на раўнінах зручна будаваць дамы, 
пракладваць дарогі, араць зямлю. Частку раўнін 
займаюць палі, сады. На лугах пасвяць свойскую 
жывёлу.

1. Пакажыце паверхню стала. Правядзіце па ёй да-
лонню. Ці ёсць там узвышэнні і паніжэнні? Якая раўніна 
падобная на паверхню стала?

2. Пакладзіце на стол мяч, кубікі, іншыя прадметы. 
Накрыйце іх сурвэткай. Якой стала паверхня? Якая раў-
ніна падобная да таго, што атрымалася ў вас?

3. Супастаўце малюнкі плоскай і ўзгорыстай раўнін. 
Суаднясіце малюнкі з іх назвамі.

Плоская раўніна Узгорыстая раўніна

1. Назавіце асноўныя формы зямной паверхні.
2. Што такое раўніна? Якімі бываюць раўніны?
3*. Чым адрозніваецца раўніна ад гор? А чым — 

плоская раўніна ад узгорыстай?
4*. Як раўніны і горы абазначаюць на глобусе і карце? 

Пакажыце на карце раўніны (горы), не называючы іх.

Вылепіце з сырога пяску, гліны або пластыліну ма-
кеты раўнін (плоскай, узгорыстай) і гары́.

Узгорак. Часткі ўзгорка
Прыгадайце, што такое ўзгорак. Ці ёсць у вашай 

мясцовасці ўзгоркі?

Падэшва, вяршыня, схіл, 
пакаты, круты, абрыў, яр.

У любога ўзгорка можна вылучыць часткі. 
Месца, дзе ён пачынаецца, называецца падэш-
вай (падножжам). Самая высокая частка ўзгор-
ка — вяршыня. З яе далёка відаць мясцовасць 
навокал. Паміж падэшвай і вяршыняй узгорка 
знаходзяцца схілы. Яны бываюць пакатымі і 
крутымі.

Пакаты схіл паніжаецца паступова. З яго 
зруч на з’язджаць зімой на лыжах або санках. 
Па крутым схіле цяжка падняцца на вяршыню 
ўзгорка. Вельмі круты схіл называецца абрывам. 
Ён рэзка абрываецца ўніз.

Памятайце! Схілы ўзгоркаў небяспечны для 
людзей. Яны могуць быць падмыты вадой. Там 
лёгка паслізнуцца і ўпасці. Падзенне нярэдка 
прыводзіць да траўмы. Частка крутога схілу 
можа абваліцца. Чалавек акажацца засыпаным 
зямлёй. Таму нельга гуляць на крутых схілах 
узгоркаў, абрывістых берагах рэк, каля яроў 
і ў ярах.

Яр — гэта вузкае доўгае паглыбленне з кру-
тымі схіламі. Яры ўтвараюцца падчас раставан-
ня снегу або пасля моцных дажджоў. Глеба не 
можа хутка ўвабраць усю вільгаць. Вада сця-
кае пад ухіл. Яе патокі размываюць рыхлую 
глебу. Атрымліваецца разора. Паступова яна 
пашыраецца і паглыбляецца. Так утвараецца 
яр. Яры — раны зямной паверхні. Яны губяць 
вялі кія ўчасткі ўрадлівай глебы. Часам нават 
разбураюць дарогі.

Разгледзьце на малюнках на старонцы 42 узго-
рак і гару. Чым яны падобныя? Узгорак і гара —
гэта ўзвышэнні над мясцовасцю. У іх будове 
выдзяляюць аднолькавыя часткі. Гэтак жа як і 
ўзгорак, кожная гара мае падэшву, вяршыню, 
схілы. Давайце даведаемся, чым адрозніваюцца 
ўзгорак і гара.

1. У адрозненне ад узгорка гара больш высо-
кая. Узгорак — узвышэнне да 200 м. Гара ўзвы -
шаецца над мясцовасцю больш чым на 200 м.

2. На ўзгорках ёсць глебавы слой, на якім
растуць расліны. На схілах пасвіцца жывё ла. 
У гарах можна назіраць выхады на па верх ню 
цвёрдых каменных пластоў. На іх няма гле бы, 
а значыць, і расліннасці. Камяні заста юцца 
голымі.

3. Узгорак і гара адрозніваюцца схіламі. Ва 
ўзгорка яны больш згладжаныя, паніжаюцца 
паступова. Схілы ў гары больш крутыя. Пад-
німацца па горных схілах цяжка і небяспечна.

1. Супастаўце на малюнку схілы ўзгорка. Суаднясіце 
іх з назвамі.

2. Абмяркуйце сітуацыю.
Хлопчыкі навыперадкі з розных бакоў пад-

няліся на вяршыню ўзгорка. Прыбеглі яны туды 

Круты схіл

Вяршыня

Пакаты схіл

Падэшва

Круты схіл
Вяршыня

Пакаты схіл

Падэшва

Узгорак: вышыня да 200 м

Гара: вышыня больш за 200 м

амаль адначасова. Але адзін хлопчык стаміўся 
больш, чым другі.

Як вы мяркуеце чаму?

1. Назавіце часткі ўзгорка. Пакажыце іх на малюнку 
ў тэксце.

2. Чым круты схіл узгорка адрозніваецца ад пакатага?
3*. Чаму схілы ўзгоркаў небяспечны для чалавека?
4*. Параўнайце ўзгорак і гару на малюнках у тэксце. 

Чым яны падобныя? Чым адрозніваюцца?

1. Разам з дарослымі прагуляйцеся да ўзгорка. Чаму 
вы лічыце, што гэта ўзгорак? Вызначце, дзе ва ўзгорка 
падэшва. Станьце каля падэшвы і азірніцеся навокал. 
Што вы бачыце? Па схіле падніміцеся на вяршыню ўзгор-
ка. Які схіл выбераце? Чаму? Стоячы на вяршыні ўзгорка, 
паглядзіце навокал. Дзе лепш бачна мясцовасць: каля 
падэшвы або на вяршыні? Чаму?

2. Вылепіце з сырога пяску, гліны або пластыліну 
макет узгорка з крутым і пакатым схіламі.

Раўнінная паверхня Рэспублікі Беларусь
Прыгадайце, што такое раўніна. Ці ёсць у вашай мяс-

цо васці раўніны?

Нізіна, узвышша, драўніна,  
паша, кар’ер.

На большай частцы тэрыторыі нашай краіны 
зямная паверхня раўнінная. Высокіх гор у Беларусі

Правообладатель Национальный институт образования



44

няма. Самае вялікае ўзвышэнне знаходзіцца не-
далёка ад Мінска. Гэта гара Дзяржынская. Яе вы -
шыня 345 м.

На раўніннай паверхні сустракаюцца прыўз-
нятыя і паніжаныя ўчасткі. Паніжаныя ўчасткі 
раўнін называюцца нізінамі. На фізічнай карце 
іх пазначаюць зялёным колерам. Самыя нізкія 
ўчасткі абазначаюць цёмна-зялёным. Вышэйшыя 
ўчасткі — светла-зялёным колерам. Прыўзня-
тыя ўчасткі раўнін — гэта ўзвышшы. На карце 
іх абазначаюць жоўтым і светла-карычневым 
колерамі.

Раўнінная паверхня — адно з прыродных 
багаццяў нашай краіны. На такой паверхні лю-
дзям зручна будаваць дамы, пракладваць дарогі, 
вырошчваць расліны. Частка раўнін пакрыта 
лясамі. У лясах людзі нарыхтоўваюць драўніну. На 
паніжаных участках раўнін размешчаны балоты,
лугі. На балотах здабываюць торф, збіра юць 
ягады: буякі, журавіны. На лугах нарыхтоўваюць
сена. Іх выкарыстоўваюць як пашу для свойскай 
жывёлы.

Раўніна

Раўнінная паверхня прыгожая ва ўсе поры 
года. Жыхары Беларусі беражліва ставяцца да 
роднай зямлі. Яны ахоўваюць глебу, вадаёмы, 
расліны, жывёлу, клапоцяцца аб чысціні павет ра. 
Паверхня зямлі таксама ахоўваецца. У нас няма 
вялікіх зарослых пустак, яроў, звалак смецця.
Кар’еры, дзе здабываюць пясок, гліну, пасля 
распрацоўкі засыпаюць і выраўноўваюць. На 
гэтых месцах садзяць лес. Бывае, што ў кар’ерах 
робяць сажалкі і разводзяць у іх рыбу.

Людзі  стараюцца  не  дапускаць  утварэння 
яроў. Невялікія разоры пасля моцнага дажджу 
засыпаюць зямлёй. Потым іх засяваюць травамі. 
Па краях яроў высаджваюць дрэвы і кусты. Ка-
рані раслін пераплятаюцца, умацоўваюць глебу. 
Так яры не могуць пашырацца.

Ахоўваць зямную паверхню — абавязак кож -
нага чалавека. Адно з важных правіл — не па-
кідаць пасля сябе смецце. Прырода на захлам-
леных участках страчвае сваю прыгажосць. Аб 
вострыя прадметы можна параніцца. З-за кі -
нутага смецця часта ўзнікаюць пажары. Яны 
зні шчаюць усё жывое. Там доўгі час нічога не 
расце. Звалкі смецця ў прыродзе, пажарышчы —
гэта раны Зямлі. Людзі павінны ахоўваць пры-
роду, а не разбураць яе.

1. Супастаўце выявы нізін і ўзвышшаў на фізічнай 
карце Беларусі. Суаднясіце іх з назвамі паверхні.

2. Абмяркуйце сітуацыю. 
Дзяўчынкі доўга хадзілі па лесе. Яны стамілі-

ся і прыселі перакусіць. Пасля адпачынку адна 
з дзяўчынак кінула смецце пад куст. Другая — 
сабрала смецце ў пакет і паклала ў сумку.

Хто з дзяўчынак зрабіў правільна? Чаму?

1. Якая паверхня характэрна для нашай краіны?
2. Як вы ўяўляеце сабе ўзвышша? Нізіну?
3*. Які ўдзел вы можаце прыняць у ахове наваколь-

най прыроды?
4*. Раскажыце, як людзі выкарыстоўваюць розныя 

формы паверхні.

Разам з дарослымі пабывайце за горадам (вёскай). 
Даведайцеся, якія формы паверхні сустракаюцца ў ва-
шай мясцовасці. Як іх выкарыстоўваюць людзі?

Фізічная карта Рэспублікі Беларусь 
(практычная работа)

1. Разгледзьце фізічную карту Рэспублікі Бе-
ларусь. Якім умоўным знакам абазначаны межы 
нашай Радзімы? Абвядзіце іх указкай.

2. Успомніце, як на карце абазначаюць сто-
раны гарызонту. Пакажыце на карце поўнач 
(поў дзень, усход, захад).

3. Якім колерам на карце абазначаюць раўні-
ны?  Якім  —  нізіны?  Пакажыце  іх  на  карце. 
Што выдзелена цёмна-зялёным колерам, а што —
светла-зялёным?

4. Большую частку паверхні нашай краіны 
займаюць узгорыстыя раўніны. Самыя вялікія 
з іх — Цэнтральнабярэзінская і Аршанска-Ма-
гілёўская. Знайдзіце і пакажыце іх на карце.

5. На поўначы Беларусі знаходзіцца Полацкая 
нізіна. На поўдні размешчана Палеская нізіна. 
Гэта самыя вялікія нізіны ў Беларусі. Знайдзіце 
і пакажыце іх на карце.

6. Якім колерам на карце паказваюць узвыш-
шы? Самыя вялікія ў нашай краіне ўзвышшы — 
Навагрудскае, Мінскае, Аршанскае. Знайдзіце і 
пакажыце іх на карце.

7. Пакажыце на карце сталіцу нашай Радзі-
мы. Якім умоўным знакам яна абазначана? Па-
кажыце і прачытайце назвы буйных гарадоў 
Беларусі. Якім умоўным знакам абазначаюць на 
карце гарады?

8. У якім горадзе (побач з якім горадам) вы 
жывяце? Знайдзіце і пакажыце яго на карце. 
Пастаўце там фішку.

9. Што абазначаюць на карце сінія лініі? Як 
на ёй паказаны азёры? Пакажыце на карце буй-
ныя рэкі і азёры Беларусі. Прачытайце назвы 
некалькіх рэк і азёр.

10. Якая рака працякае ў вашай мясцовасці? 
Ці ёсць у вашай мясцовасці возера? Знайдзіце і 
пакажыце яго на карце (па магчымасці).

11. Правядзіце «падарожжа» па фізічнай кар це
Беларусі. Вызначце пункт адпраўлення і кан цавы
пункт. Па дарозе называйце вядомыя вам аб’екты.

Пагаворым пра формы зямной паверхні.
Разважайце, расказвайце

1. Якія формы зямной паверхні вам вядомы? Выка-
рыстоўвайце схему.

Паверхня Зямлі

      раўніны                               горы 

  плоскія       узгорыстыя 

2. Як вы ўяўляеце сабе плоскую (узгорыстую) раўніну? 
3. Якія агульныя часткі ёсць ва ўзгорка і гары? Чым 

адрозніваецца ўзгорак ад гары?
4. Якім колерам афарбаваны на карце раўніны (ні-

зіны, узвышшы)? Пакажыце іх на карце, не называючы. 
5. Прачытайце словы-прыметы. Падбярыце да іх 

словы з супрацьлеглым значэннем. 

Роўная — ..., круты — ..., пакаты — ..., 
высокая — ..., адкрытая — ... .

6. Прачытайце словы. З кожным з іх складзіце сло-
вазлучэнні, выкарыстоўваючы слова шмат.

Гара, узгорак, схіл, вяршыня, нізіна, узвышша. 

7. Летам дзеці хацелі пакупацца ў рацэ. Але што 
гэта? Ім падалося, што вада ў рацэ стаіць на месцы. 
Дзеці кінулі ў ваду пёрка. Яно паплыло, але вельмі па-
вольна. Чаму?

1. 

2. 
3. 

4. 

5. 

6. 

7. 

      раўніны                               горы       раўніны                               горы 

Паверхня Зямлі

      раўніны                               горы       раўніны                               горы 

  плоскія       узгорыстыя   плоскія       узгорыстыя   плоскія       узгорыстыя 

Карысныя выкапні 

Разнастайнасць карысных выкапняў
Чаму раўнінная паверхня лічыцца прыродным ба-

гаццем? Якія прыродныя багацці можна здабыць з-пад 
зямлі?

Карысны выкапень, паліва,  
угнаенні, радовішча, геолаг.

Пад слаямі глебы і вады ў прыродзе заляга-
юць пласты розных карысных рэчываў. Іх вы-
копваюць з дапамогай спецыяльных машын. Ад 
слова «капаць» пайшла назва — выкапні. Лю-
дзі выкарыстоўваюць выкапні сабе на карысць. 
Таму іх называюць карыснымі. Пясок, гліна, 
будаўнічы камень, нафта, прыродны газ — гэта 
карысныя выкапні. Многія з іх выкарыстоўваюць
для будаўніцтва дамоў, школ, магазінаў, фабрык, 

Здабыча карысных выкапняў у шахце

заводаў.  Напрыклад,  немагчыма  пабудаваць 
цаг ляны будынак без пяску, гліны. Спатрэбяцца,
вядома,  і  іншыя  матэрыялы:  цэмент,  вялікія 
трывалыя пліты, шкло. Іх зробяць на заводах з 
карысных выкапняў.

Для абагравання будынкаў, работы аўтама-
біляў неабходна паліва. Некаторыя віды паліва 
атрымліваюць з нафты, вугалю, торфу. Нафта, 
вугаль, торф — карысныя выкапні. Каб вырас-
ціць ураджай раслін, патрэбны ўгнаенні. Адкуль 
іх бяруць? Вырабляюць з карысных выкапняў.

Усе выкапні прырода стварае сама. Без іх лю-
дзям прыйшлося б нялёгка. Нездарма карысныя 
выкапні называюць падземнымі багаццямі. Не-
каторыя з іх знаходзяцца на паверхні зямлі, 
напрыклад пясок. Іншыя, як гліна, залягаюць 
неглыбока. Нафта сустракаецца на глыбіні ад 
3 км і больш.

Таўшчыня слаёў карысных выкапняў розная. 
Бывае некалькі сантыметраў, а бывае сотні мет-
раў. Месцы назапашвання карысных выкапняў 
называюць  радовішчамі.  Пошук  радовішчаў 
ка рысных выкапняў вядуць геолагі. Разведваць 
«падземныя скарбы» ім дапамагаюць прыборы.

Карысныя выкапні адносяцца да нежывой 
прыроды. Але многія з іх утварыліся з рэшткаў 
жывых арганізмаў. Вось якая цесная сувязь 
існуе паміж жывой і нежывой прыродай!

У Беларусі здабываюць розныя карысныя вы -
капні. Самыя важныя з іх — калійныя і каменная

солі, нафта, торф, пясок, гліна. Людзі знаходзяць 
прымяненне ўсяму, што дае прырода.

Карысныя выкапні прырода стварала і на-
запашвала мільёны гадоў. Кожны год з зямлі 
здабываюць шмат гэтых прыродных багаццяў. 
Яны расходуюцца хутчэй, чым утвараюцца. 
Прырода не можа хутка аднаўляць тое, што 
забірае чалавек. Таму карысныя выкапні трэба 
берагчы, эканомна расходаваць. Людзі стара-
юцца не губляць іх пры здабычы, перавозцы, 
перапрацоўцы. Усім нам неабходна беражліва 
ставіцца да таго, што робяць з карысных вы-
капняў. Тады здабываць іх давядзецца менш.

1. Знайдзіце на фізічнай карце Беларусі ўмоўныя 
знакі карысных выкапняў. Прачытайце, што яны аба-
значаюць.  Знайдзіце  на  карце  радовішчы  карысных 
выкапняў.

2. Абмяркуйце, якія магчымасці ёсць у вас, каб эка-
номна расходаваць карысныя выкапні.

1. Што такое карысныя выкапні?
2. Прывядзіце прыклады карысных выкапняў. 
3*. Растлумачце, навошта патрэбны карысныя выкапні.
4*. Чаму  трэба  беражліва  адносіцца  да  карысных 

выкапняў? Як сказана пра гэта ў тэксце? Прачытайце. 
Пера кажыце.

Даведайцеся ў дарослых, якія карысныя выкапні 
ёсць у вашай мясцовасці.

Пясок і гліна
Разгледзьце прапанаваныя настаўнікам узоры карыс-

ных выкапняў. Назавіце іх. Што вы пра іх ведаеце?

Залежы, чарапіца, абліцовачная  
плітка, сыпучы, пластычная.

Пясок і гліна — карысныя вы -
капні. Яны залягаюць неглыбока 
ў зямлі. Залежы пяску і гліны 
ёсць амаль усюды ў Беларусі. Іх 
здабываюць у кар’ерах. Экска-
ватар набірае пясок або гліну ў 
коўш і высыпае ў кузаў сама-

звала. Самазвалы вязуць груз туды, дзе ён неаб-
ходны: на будоўлі, заводы.

На будоўлях пясок выкарыстоўваюць для ат-
рымання будаўнічага раствору. Такім растворам 
змацоўваюць цэглу, камяні. Пясок патрэбны пры 
будаўніцтве дарог. Зімой ім пасыпаюць вуліцы. 
З белага пяску робяць шкло і шкляныя вырабы.

Здабыча 
пяску і гліны

Выкарыстанне пяску

З гліны на цагельных заводах робяць цэглу. 
З яе будуюць дамы, складаюць печы. Гліна слу-
жыць матэрыялам для вырабу чарапіцы для да-
хаў, абліцовачнай пліткі. З гліны робяць вазоны 
для кветак, прыгожы посуд. Гліняныя вырабы 
абпальваюць у спецыяльных печах. Ад гэтага 
яны становяцца больш цвёрдымі і трывалымі.

Вывучэнне ўласцівасцей пяску і гліны
1. Насыпце на паперу крыху пяску і гліны. Вызначце 

іх колер. З дапамогай лупы вывучыце, з чаго складаецца 
пясок, з чаго — гліна.

2. Сухі пясок перасыпце з адной рукі ў другую. Што на -
зіраеце? Праверце, ці можна гэтак жа перасыпаць гліну. 

3. Намачыце пясок і гліну вадой. Панюхайце. Ці мае 
сыры пясок пах? Ці пахне сырая гліна? 

4. Вылепіце з сырога пяску і сырой гліны фігуркі. 
Дайце ім падсохнуць. Вазьміце ў рукі пасля прасушван-
ня. Што атрымалася?

5. Насыпце ў адну шклянку з вадой крыху пяску, 
у другую — крыху гліны. Размяшайце. Што назіраеце? 
Ці раствараюцца пясок і гліна ў вадзе?

Выкарыстанне гліны

6. Як пясок і гліна прапускаюць ваду? Паназірайце 
за доследам, які праводзіць настаўнік. Што вы бачыце? 
Які вывад можна зрабіць?

Пясок бывае рознага колеру: жоўтага, шэрага, 
белага. Ён складаецца з буйных і дробных пясчы-
нак. Яны не змацаваны адна з адной. Таму лёгка 
аддзяляюцца. Пясок сыпучы. Чысты сыры пясок 
не мае паху. З яго цяжка вылепіць фігурку: яна 
рассыпаецца. Пясок не раствара ецца ў вадзе. 
Вада хутка праходзіць скрозь яго. Таму пасля 
дажджу на пяску не ўтвараюцца лужы.

Гліна таксама можа быць рознакаляровай: 
чырвонай, карычневай, белай, шэрай. Яна скла-
даецца з дробных, як парашок, часцінак. Яны 
шчыльна змацаваны паміж сабой. Сухую гліну 
трэба растаўчы, каб яна стала сыпучай. У віль-
готнай гліны ёсць асаблівы пах. Па ім лёгка па-
знаць гэты выкапень.

Сырая гліна пластычная. Яна добра лепіц-
ца, захоўвае форму, якую ёй надаюць. Гліняная 
фігурка не рассыпаецца, калі высыхае. Гліна 
не раствараецца ў вадзе і дрэнна яе прапускае. 
Пасля дажджу на гліністых дарогах стаяць 
лужы. Па іх у непагоду цяжка хадзіць: ногі 
гразнуць.

1. З чаго складаецца пясок? Гліна?
2. Для чаго людзі здабываюць пясок? Гліну?

3*. Чаму з пяску цяжка зляпіць фігурку, а з гліны 
можна лёгка гэта зрабіць?

4*. Параўнайце ўласцівасці пяску і гліны. Якія ўласці-
васці ў іх супадаюць? Якія — не супадаюць? Выкарыс-
тоўвайце тэкст. 

Даведайцеся, якія прадметы ў вас дома зроблены 
з пяску, якія — з гліны.

Торф. Нафта
Разгледзьце прапанаваныя настаўнікам узоры ка  -

ры сных выкапняў. Назавіце іх. Што вы пра іх ведаеце?

Усмоктваць, поры, порысты, 
масляністая, свідравіна, МНС.

Вывучэнне ўласцівасцей торфу
1. Разгледзьце праз лупу кавалачак сухога торфу. 

Якога ён колеру? Ці можна разламаць яго рукамі? Што 
вы ўбачылі, разламаўшы тарфяны кавалачак? З чаго ён 
складаецца?

2. Пакладзіце адзін кавалачак торфу ў шклянку з 
ва дой. Другі — у сподак з вадой. Што вы назіраеце? 
Ці тоне торф? Ці ўсмоктвае ён ваду? 

Торф бывае карычневага або бурага колеру. 
Сухі торф лёгка крышыцца. У вадзе ён не тоне, 
таму што лёгкі. Паміж часціцамі торфу шмат 
дзірачак — пор. Торф порысты. У поры пранікае 
вада. Торф усмоктвае ваду.

Торф утвараецца на балотах з рэшткаў раслін, 
што адміраюць. Іх можна ўбачыць у кавалачках 
гэтага выкапня. На балотах, якія высахлі, торф 
здабываюць спецыяльнымі машынамі. За тым яго 
здрабняюць,  прасушваюць,  складваюць  у  вялі -
кія кучы.

Торф выкарыстоўваюць як угнаенне на па-
лях, у агародах. З яго вырабляюць вазоны для 
расады. На фермах торф служыць падсцілкай 
для жывёлы. У медыцыне яго ўжываюць для 
лячэбных ваннаў. На заводах з торфу атрымлі-
ваюць шмат розных рэчываў. Напрыклад, бензін, 
воцат, спірт, вадкія ўгнаенні і шмат што іншае.

Торф — гаручы карысны выкапень. У час 
яго гарэння выдзяляецца цяпло. Таму торф вы-
карыстоўваюць як паліва. Беларусь багатая на
торф. Больш за ўсё яго здабываюць у Мінскай і 

Здабыча торфуТарфяное балота

Гомельскай абласцях. Залежы торфу трэба сце-
рагчы ад пажараў. Тарфяныя пажары цяжка 
тушыць.

Вывучэнне ўласцівасцей нафты
1. Разгледзьце нафту ў прабірцы. Якога яна колеру?
2. Нахіліце прабірку. Што назіраеце? Чым нафта 

адрозніваецца ад торфу? 
3. Складзіце пытанні па тэме ўрока. Задайце іх адна-

класнікам або настаўніку.

Нафта — прыродная масляністая вадкасць. 
Звычайна яна карычневага колеру і адрозніва-
ецца асаблівым пахам. Нафта залягае глыбока. 
Для здабычы гэтага выкапня ў зямлі робяць свід-
равіны (адтуліны). У іх устаўляюць трубы. Наф-
та па трубах паднімаецца на паверхню зямлі, або 
яе выпампоўваюць помпамі. Далей яна паступае 
на заводы.

З нафты вырабляюць пластмасы, фарбы, срод кі 
для мыцця, лекі і шмат што іншае. Як і торф,

Вырабы з торфу Вырабы з нафты

нафта — гаручы карысны выкапень. З яе атрым-
  ліваюць розныя віды паліва: бензін, газу і іншыя.
Нафту называюць чорным золатам. У нашай 
краіне запасы нафты знойдзены ў Гомельскай 
вобласці. Самае буйное — Рэчыцкае радовішча.

Памятайце! Людзі часта выкарыстоўваюць у 
побыце гаручыя карысныя выкапні і прадукты 
іх перапрацоўкі. Усе гэтыя рэчывы хутка за-
гараюцца. Пры няправільным абыходжанні з 
імі можа ўзнікнуць пажар. У агні згараюць не 
толькі дамы, рэчы, але і людзі.

Ніколі не гуляйце з запалкамі. Не ўклю-
чайце газавыя і электрычныя пліты ў адсут-
насць дарослых. Пры пажары хутка пакіньце 
памяшканне і тэрмінова тэлефануйце ў МНС 
на нумар 101 або 112.

Здараецца, што пры перавозках нафта, бен-
зін праліваюцца на зямлю. У гэтых месцах гіне 
ўсё жывое. Разлітыя рэчывы з дажджавымі 
ручаямі трапляюць у рэкі і азёры. У іх гі нуць
рыба, водныя расліны. Калі шкодных рэчываў 
назапасіцца шмат, вадаём можа стаць мёртвым.
Людзі не павінны забруджваць прыроду.

1. Дзе ў прыродзе знаходзіцца торф? Нафта?
2. Для чаго здабываюць торф? Нафту?
3*. Якая ўласцівасць з’яўляецца агульнай для торфу і 

нафты? Да якой групы карысных выкапняў іх адносяць?

4*. Растлумачце, чаму здараюцца пажары. Як трэба 
дзейнічаць у час пажару?

Знайдзіце на фізічнай карце Беларусі месцы здабычы 
торфу і нафты. Як пазначаюць залежы торфу і нафты на 
карце?

Калійныя і каменная солі
Знайдзіце на фізічнай карце Беларусі горад Салі горск.

Чаму яму далі такую назву?

Калійныя солі, крышталік, шахта,  
шахцёр, каменная соль, кухонная соль. 

У нашай краіне знойдзены вялікія запасы не-
звычайных камянёў. Некаторыя з іх людзі здраб-
няюць і рассейваюць па палях і агародах. Аказ-
ваецца, у гэтых камянях знаходзяцца рэчывы 
для харчавання раслін. Іх уносяць у глебу, каб 
павысіць яе ўрадлівасць. Такія рэчывы называ юць
угнаеннямі. Угнаенні для раслін — як вітаміны 
для чалавека. Пры іх недахопе пасевы дрэнна 
растуць, даюць нізкі ўраджай.

Угнаенні бываюць розныя. Многія з іх атры м -
ліваюць з калійных солей. У Беларусі радовішчы 
калійных солей адкрыты каля Салігор ска, Пе-
трыкава. Калійныя солі бываюць светла-шэрага,
ружовага колераў. Яны складаюцца з кры шта лі-
каў. Калійныя солі ў выглядзе каменя залягаюць
у зямлі на рознай глыбіні.

Для іх здабычы будуюць шахты. Шахцёрам 
у іх нялёгкай працы дапамагаюць спецыяльныя 
машыны. З шахт солі паднімаюць на паверхню 
і адпраўляюць на заводы. Там іх перапрацоў-
ваюць. Гатовыя ўгнаенні паступаюць у магазіны.

Памятайце! Дзецям нельга чапаць угнаенні. 
Небяспечна, калі яны пападуць у рот, вочы, 
нос. Дарослыя падчас працы з угнаеннямі ап-
ранаюць спецыяльнае адзенне.

Разгледзьце ўзоры калійных солей у калекцыі, пра-
панаванай настаўнікам. Вызначце, якога колеру солі.
З чаго складаюцца? 

У нашай краіне таксама знойдзены запасы ка-
меннай солі. Яе здабываюць недалёка ад горада 
Мазыра ў Гомельскай вобласці і ў іншых месцах. 
Каменную соль выкарыстоўваюць для атрыман-
ня мыла, шкла, некаторых лекаў. З ачышчанай 
каменнай солі атрымліваюць кухонную соль. Яе 
фасуюць у пакеты і адпраўляюць у магазіны.

Калійныя ўгнаенні

Кухонная соль звычайна светла-шэрага або 
белага колеру. Яе крышталікі на смак салёныя. 
Яны раствараюцца ў вадзе. Кухонную соль людзі 
дабаўляюць у ежу. Невялікая колькасць гэтай 
солі неабходна для нармальнай работы нашага 
арганізма.

Вывучэнне ўласцівасцей кухоннай солі
1. Разгледзьце кухонную соль. Якога яна колеру? 

З чаго складаецца?
2. Пакладзіце крыху кухоннай солі ў шклянку з ва-

дой. Размяшайце. Што назіраеце? Паспрабуйце ваду на 
смак. Якой стала вада? Чаму?

1. Для чаго ў глебу дабаўляюць угнаенні?
2. Ці можна ў зямлі знайсці кухонную соль? Чаму?
3*. Параўнайце калійную і кухонную солі па знешнім 

выглядзе. Чым яны падобныя? Чым адрозніваюцца? 
4*. Заспрачаліся хлопчыкі, якая соль больш важная: 

калійная або кухонная. Адзін кажа, што кухонная соль. 
Без яе і кашы не зварыш. Другі даказвае, што галоўнай 
з’яўляецца  калійная  соль.  Без  яе  ўраджаю  не  будзе. 
Што б сказалі вы?

Знайдзіце на фізічнай карце Беларусі месцы здабычы 
калійных і каменнай солей. Як вы вызначыце на карце 
іх радовішчы?

Пагаворым пра карысныя выкапні. 
Разважайце, расказвайце

1. Дапоўніце фразу: «Карысныя выкапні — гэта ...».
2. Прывядзіце прыклады карысных выкапняў. 
3. Прачытайце схему. Прывядзіце прыклады карысных 

выкапняў кожнай групы.

Карысныя выкапні

 выкарыстоўваюць  атрымліваюць угнойваюць
 у будаўніцтве паліва палі 

4. Пра якія карысныя выкапні можна так сказаць? 

Бурага колеру, порысты, лёгка крышыцца, 
у вадзе не тоне, гарыць.

Мае асаблівы пах. Дрэнна прапускае ваду. 
У вадзе набухае, становіцца пластычнай. Пры 
высыханні цвярдзее.

5. Раскажыце, як чалавек выкарыстоўвае каменную 
соль.

6. Як называюць месцы здабычы карысных выкап-
няў? Як іх знайсці на карце?

7. Недалёка ад вёскі Гарывада цячэ незвычайная пад-
земная рэчка. Вада ў ёй загараецца ад запалкі. Паставілі 
людзі побач высокія вышкі, праклалі трубы. Пусцілі па 
іх гэту чароўную раку. Пацякла па трубах карычневая 
вадкасць...

Як называюць гэту вадкасць? Чаму вёска носіць та-
кую назву?

1. Дапоўніце фразу: 
2. 
3. 

4. 

5. 

6. 

7. 

 выкарыстоўваюць  атрымліваюць угнойваюць
 у будаўніцтве паліва палі 

Карысныя выкапні

 выкарыстоўваюць  атрымліваюць угнойваюць
 у будаўніцтве паліва палі 
 выкарыстоўваюць  атрымліваюць угнойваюць
 у будаўніцтве паліва палі 

Прыродныя згуртаванні

Прыродныя багацці 
нашай краіны

Разгледзьце малюнкі на форзацы 2. Дайце агульную 
назву ўсяму, што намалявана. Апішыце словамі прыро -
ду нашай краіны.

Аднаўляць, узаемазвязана, 
прыроднае згуртаванне.

У Беларусі шмат лясоў, лугоў, вадаёмаў (рэк, 
азёр), балот. Усюды растуць расліны, водзяцца 
жывёлы.  Раўнінная  паверхня,  вада,  паветра, 
глеба, карысныя выкапні, лясы, лугі, вадаёмы, 
балоты  —  гэта  прыродныя  ба гац ці.  Жыццё 
людзей без прыроды немагчыма. Кожны з нас 
звязаны з прыродай і цалкам залежыць ад яе.

У прыродзе многа цікавага і ў той жа час не-
зразумелага. Мы любім яе за прыгажосць, раз-
настайнасць, загадкавасць. Але нельга толькі 
любавацца прыродай. Трэба ахоўваць яе, па-гас-
падарску выкарыстоўваць прыродныя багацці. 
Людзі сякуць дрэвы ў лесе, палююць, збіра юць 
лекавыя травы. Яны косяць траву і пасуць свой-
скую жывёлу на лугах. Людзі павінны не толькі 
браць  у  прыроды.  Трэба  аднаўляць  тое,  што 
па рушылі. Напрыклад, замест высечанага лесу 
вы саджваць маладыя дрэвы.

У прыродзе ўсё ўзаемазвязана, злучана адно 
з адным. Ад нежывой прыроды жывыя арга-
нізмы атрымліваюць ваду, паветра, сонечнае 
святло і цяпло. Расліны з’яўляюцца кормам для 
шматлікіх жывёл. Сярод раслін жывёлы зна-
ходзяць месцы для сховішча, спячкі, пабудовы 
гнёзд, нор.

Жывёлы таксама дапамагаюць раслінам. Яны 
разносяць іх плады і насенне. Узаемазвязана і 
жыццё розных дзікіх звяроў. Напрыклад, ваўкі, 
лісіцы, совы палююць на зайцоў, мышэй. Не 
будзе ў лесе дробных жывёл — не будзе і дра-
пежнікаў. Ім не будзе чым карміцца. Прыродныя 
сувязі ёсць паўсюль, але яны нябачныя. Людзі 
павінны іх ведаць і не парушаць. Разбурэнне 
прыродных сувязей шкодзіць прыродзе.

Раслінам і жывёлам для жыцця патрэбны 
не аднолькавыя ўмовы. Яны спажываюць розны 
корм, розную колькасць святла, цяпла, вады. 
Таму ў кожнага жывога арганізма свой прырод-
ны дом. Напрыклад, у шчупака — вадаём, у дзят -
ла — лес, у коніка — луг, у жураўля — балота. 
У лясах, вадаёмах, на лугах, балотах розныя 
прыродныя ўмовы. Таму іх насяляюць розныя 
арганізмы.

Групу  арганізмаў,  якія  жывуць  на  адной 
тэры торыі і ўзаемазвязаны паміж сабой, назы-
ваюць прыродным згуртаваннем. Лес, вадаём, 
луг, бало та — прыродныя згуртаванні Беларусі.

1. Складзіце словы, пераставіўшы літары. 

п   о   р   р   д   ы   а

з   у   г   р   т   а   н   е   в   а   н

2. Прачытайце схему. Складзіце сказ.

Прыродныя згуртаванні

 лес луг вадаём балота

3. Знайдзіце ў тэксце радкі пра ўзаемасувязі ў пры ро -
дзе. Прачытайце. Растлумачце сваімі словамі.

1. Што адносіцца да прыродных багаццяў? Чаму?
2. Чаму ў кожнай расліны, жывёлы свой прыродны дом?
3*. Раскажыце, што такое прыроднае згуртаванне. Пры -

вядзіце прыклады.
4*. Як узаемазвязаны паміж сабой жывёлы і расліны?

Даведайцеся ў дарослых, якія прыродныя згуртаван-
ні ёсць у вашай мясцовасці.

Лес. Расліны лесу. Дрэвы
Апішыце  словамі,  якім  вы  ўяўляеце  лес  летам 

(восенню, зімой, вясной).

Вечназялёны, дзікарослы, 
прыстасоўвацца, ярус.

п   о   р   р   д   ы   ап   о   р   р   д   ы   ап   о   р   р   д   ы   ап   о   р   р   д   ы   ап   о   р   р   д   ы   ап   о   р   р   д   ы   ап   о   р   р   д   ы   а

з   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   нз   у   г   р   т   а   н   е   в   а   н

 лес луг вадаём балота лес луг вадаём балота

Прыродныя згуртаванні

 лес луг вадаём балота лес луг вадаём балота лес луг вадаём балота лес луг вадаём балота лес луг вадаём балота

з   у   г   р   т   а   н   е   в   а   н

Мы ўяўляем лес як вялікі ўчастак зямной па -
верхні, заняты дрэвамі, кустамі, травамі. Але 
расліны — гэта толькі яго частка. Лес з’яўляец-
ца прыродным домам для многіх дзікіх жывёл 
і іншых арганізмаў.

У лясах расце вялікая колькасць розных дрэў. 
Бяроза, дуб, асіна — ліставыя дрэвы. Лісце ў іх 
шырокае, мае форму пласцінак. На зіму ліставыя 
дрэвы яго скідваюць. Елка і сасна — хвойныя 
дрэвы. У іх лісце — вузкія іголкі (шыпулькі). 
Хвойныя дрэвы — вечназялёныя. Яны зімуюць 
з зялёнымі лістамі-шыпулькамі.

Лёгка знайсці ў лесе зараснікі кустоў. На-
прыклад, ляшчыны (арэшніку), каліны, маліны 
і іншых. Пад дрэвамі і кустамі растуць чарніцы, 
брусніцы. Гэта каштоўныя лекавыя расліны. Шмат
у лесе травяністых раслін. Сярод іх ландыш, 
кісліца, суніцы і іншыя. Сустракаюцца ў лесе 

Бяроза

Дуб Асіна

Елка Сасна

яда вітыя расліны. Напрыклад, воўчае лыка, муд-
ранка і іншыя. Усе расліны лесу адносяцца да 
дзікарослых раслін.

Расліны прыстасаваліся да сумеснага жыцця 
ў лесе. Кожная з іх размяшчаецца ў сваім ярусе. 
Таму атрымлівае неабходныя сонечнае святло, цяп-
ло, вільгаць, пажыўныя рэчывы. Любы лес мож -
на параўнаць са шматпавярховым домам. У звы-
чайным будынку падлік паверхаў пачынаецца 
ад паверхні зямлі. У лесе першым лічаць верхні
ярус. Яго займаюць самыя высокія дрэвы: сосны, 
дубы, бярозы, асіны, елкі. Ім дастаецца больш 
за  ўсё  сонечных  прамянёў.  Пад  імі  растуць 
больш нізкія дрэвы: рабіна, алешына. Яны менш 
асветлены сонцам. Пад дрэвамі размяшчаюцца 
кусты. Гэта ляшчына (арэшнік), каліна, маліна. 
Яны атрымліваюць яшчэ менш сонечнага святла. 
У цені пад кустамі растуць лясныя травы. Гэта 
чубатка, браткі, ветраніца і іншыя.

Практычная работа з лісцем дрэў (гербарыем 
з лісця)

Разгледзьце лісты розных дрэў. Чым яны падобныя? 
Чым адрозніваюцца? Знайдзіце лісты асіны (бярозы, 
дуба, клёна, елкі, сасны). Як вы іх пазналі? Апішыце ліст 
аднаго з дрэў (на выбар). Выкарыстоўвайце план.

• Афарбоўка, памер.
• Якая форма? 
• Які край? 
• Ці ёсць чаранок? Які ён?

1. Назавіце расліны лесу. Пакажыце іх на малюнку 
ў тэксце. 

2. Назавіце групы дрэў. Прывядзіце прыклады дрэў 
кожнай групы.

3*. Як размяшчаюцца расліны ў лесе? Пры адказе 
выкарыстоўвайце схему і словы для выбару.

Ярусы лесу

Першы — ... .

            Другі — ... .

                           Трэці — ... .

                                     Чацвёрты — ... .

Словы для выбару: кусты, высокія дрэвы, 
травы, нізкарослыя дрэвы.

4*. Чаму ў лесе можа расці вялікая колькасць розных 
раслін?

Падбярыце вершы, загадкі, прыказкі пра лес.

Першы — ... .

            Другі — ... .

                           Трэці — ... .

                                     Чацвёрты — ... .

Лясныя кусты і травы
Ці ведаеце вы дзікарослыя кусты? Травы? Назавіце іх. 

Чым адрозніваецца куст ад дрэва? А чым — травяністая 
расліна ад куста?

Калючка, вітамінны напітак,  
ядловец.

У лесе расце шмат розных кустоў, траў. З не -
каторымі з іх вы пазнаёміліся ў 3-м класе. Успом-
ніце, як выглядаюць ляшчына (арэшнік), воўчае
лыка, мудранка. Як адрозніць спелы арэх ад ня-
спе лага? Чаму не варта збіраць няспелыя арэхі?

Пазнаёмцеся з іншымі кустамі і травамі лесу 
(можна на выбар).

Шыпшына расце на ўзлесках, лясных паля-
нах. Гэта куст з вялікімі духмянымі кветкамі. 
Яго галінкі пакрыты цвёрдымі калючкамі. Улет-
ку кветкі шыпшыны прыцягваюць 
увагу людзей прыгажосцю і водарам. 
Але сарваць іх не так проста. Калюч-
камі пакрыты не толькі галінкі, але 
і  буйныя  лісты.  Добра  прыметная 
шыпшына і восенню. У гэтую пару 
года на яе галінках паспяваюць яр-
ка-чырвоныя або аранжавыя плады. 
Спелыя  плады  шыпшыны  збіраюць,  сушаць. 
Яны багаты на вітаміны і іншыя карысныя рэ чы-
вы. З пладоў гатуюць сіроп, вітамінны напітак, 
кісель.

Шыпшына

Ядловец — хвойны куст. Яго 
галінкі пакрыты зялёнымі ка-
лючымі шыпулькамі. Яны рас-
туць па тры і тырчаць ва ўсе ба-
кі. Восенню на кустах ядлоўцу 
з’яўляюцца шышачкі, падобныя 
на сінія ягады. Іх ахвотна ядуць 
птушкі. Яны ж разносяць насен-
не гэтага куста.

Суніцы растуць на ўзлесках, светлых паля-
нах. Яны цвітуць усё лета. Ягады лясных суніц 
смачныя, салодкія, духмяныя. Збіраць іх пачы-
наюць у першай палове лета. Нездарма гавораць, 
што суніцы адкрываюць ягад-
ны каляндар. Карысныя ягады 
суніц ядуць свежымі. З іх вараць 
варэнне, кісялі, кампоты. З лісця 
суніц робяць смачную вітамін-
ную гарбату. Суніцы — лекавая 
расліна. Іх насенне таксама раз-
носяць птушкі.

Памятайце!  У  лясах  людзі  збіраюць  не 
толькі суніцы. Шмат карысных для здароўя 
рэчываў у ягадах чарніц, брусніц. Лясныя 
ягаднікі трэба берагчы. Кусцікі з ягадамі нель-
га вытоптваць, вырываць з коранем, ламаць 
іх галінкі.

Ядловец

Суніцы

Ландыш лёгка пазнаць. На сцяб-
ле ў яго два доўгія, шырокія лісты 
з вострымі кончыкамі. Паміж імі на 
высокай ножцы вырастаюць кветкі. 
Яны белыя, духмяныя, падобныя на 
маленькія званочкі. Цвіце ландыш у 
маі. Бліжэй да восені на месцы кве-
так з’яўляюцца чырвоныя ягады. Але 
прыгажосць гэтай расліны падманлівая. Лан -
дыш — ядавіты. Яго прыгажосцю можна толькі 
любавацца. Людзі навучыліся правільна ўжы-
ваць кветкі і лісце ландыша. Іх выкарыстоўва-
юць для прыгатаван ня лекаў.

Сярод лясных траў шмат незвычайных, ці -
ка вых. Гэта медуніца, сон-трава, блакітная і бе -
лая пралескі і іншыя. Вясной і летам яны це-
шаць людзей сваімі прыгожымі кветкамі. Так 
і хочац ца даўжэй любавацца імі. Разгледзьце 
гэтыя рас ліны на малюнках. Ці бачылі вы іх у 
прыродзе?

Ландыш

Пралеска Медуніца Сон-трава

Правообладатель Национальный институт образования



72

Многія лясныя травы сталі рэдкімі. У Чырво-
ную кнігу Рэспублікі Беларусь занесены ветрані-
ца лясная, венерын чаравічак і іншыя. Часам 
людзі ахапкамі вязуць лясныя кветкі ў гарадскія 
кватэры. А затым выкідваюць букеты, якія хутка 
вянуць. Прыгожыя расліны знікаюць, таму што 
людзі не берагуць іх.

Памятайце! Кветкі ў прыродзе не для бу -
кетаў. У вазе яны жывуць нядоўга, бо пазбаў-
лены звыклых умоў. Букеты трэба састаўляць 
з кветак, вырашчаных рукамі чалавека.

Пазнайце лясныя расліны па апісаннях. Патлумачце, 
як вы здагадаліся. 

Невысокі куст. Яго галінкі пакрыты калюч-
камі. Плады ярка-чырвоныя або аранжавыя. З іх 
гатуюць вітамінныя напіткі.

Травяністая расліна. На сцябле вырастае 
два лісты. Лісты доўгія, шырокія. Белыя кветкі 
падобныя на маленькія званочкі.

Самастойна  складзіце  падобныя  апісанні  раслін 
лесу. Выкарыстоўвайце адпаведныя малюнкі ў тэксце, 
часткі жывых раслін або гербарый.

1. Якія кусты растуць у лесе? Якія травы?
2. Як людзі выкарыстоўваюць плады шыпшыны?
3*. Растлумачце, чаму нельга рваць для букетаў 

ляс ныя расліны.

4*. Раскажыце пра адну з раслін лесу (на выбар). Пры 
адказе выкарыстоўвайце адпаведны малюнак у тэксце 
і план. 

• Назва.
• Асноўныя часткі расліны.
• Асаблівасці знешняга выгляду.
 Якое сцябло? Ці ёсць на ім кара?
 Якое лісце (форма, памер)?
 Якія кветкі (памер, афарбоўка)?
 Якія плады (форма, памер, афарбоўка)?
• Да якой групы раслін адносіцца (дрэва, куст,

травя ністая расліна)?

Разам з дарослымі згатуйце гарбату з пладоў шып-
шы ны. Папіце самі, пачастуйце сваіх блізкіх.

Грыбы, іх разнастайнасць
Разгледзьце малюнак на старонцы 74. Дайце агуль-

ную назву ўсяму, што намалявана. На якія дзве групы 
можна падзяліць грыбы? Прывядзіце прыклады.

Ядомы, неядомы, грыб-двайнік.

Летам і восенню ва ўсіх лясах шмат розных 
грыбоў. Асабліва добра яны растуць пасля даж-
джоў. Кожны грыб складаецца з ножкі, шапачкі 
і грыбніцы. Шапачкі і ножкі ў грыбоў розныя 
па велічыні, афарбоўцы і форме. Баравікі маюць
карычневую шапку і белую ножку. У падасінаві-
каў шапачка чырвоная або аранжавая, а ножка 

цёмна-шэрая. Падбярозавік — з карычневай ша-
пачкай і шэрай ножкай.

Баравікі, падасінавікі, падбярозавікі — ядо-
мыя грыбы. Яны смачныя і пажыўныя. Іх ва-
раць, смажаць, сушаць. Са свежых і сушаных 
грыбоў вараць грыбныя супы. Грыбнікі прыхо-
дзяць у лес летам і восенню. Кожны з іх ведае, 
што не ўсе дары лесу можна пакласці ў кошык. 
У лесе растуць неядомыя, а таксама ядавітыя 
грыбы. Імі можна атруціцца.

Самы небяспечны ядавіты грыб — белая па -
ганка. Яе можна распазнаць па афарбоўцы ша -
пач кі. Зверху яна шэрая або зеленаватая з белымі 

БаравікПадасінавік Падбярозавік

Несапраўдны 
баравік

Несапраўдная 
апенька

Белая 
паганка

плямкамі. Ножка ўнізе патоўшчаная. У верхняй 
частцы ножкі ёсць паясок.

У лесе растуць мухаморы. Гэта смяротна не-
бяспечныя грыбы. У іх чырвоныя або шэрыя 
шапачкі з белымі плямамі. Адвар гэтых грыбоў 
знішчае (морыць) мух. Адсюль і назва — мухамор.

Часта можна сустрэць у лесе грыбы-двайнікі. 
Сярод іх, напрыклад, несапраўдная апенька, не-
сапраўдная лісічка, несапраўдны баравік. Яны 
ядавітыя. Небяспечна пераблытаць іх з ядомымі 
грыбамі. Каб гэтага не здарылася, трэба ўмець 
адрозніваць ядомыя грыбы ад ядавітых.

Паміж грыбамі і дрэвамі існуюць нябачныя 
ўзаемасувязі. Баравікі часцей за ўсё растуць 
паблізу бяроз, елак і дубоў. Падасінавікі — 
каля асін, падбярозавікі — недалёка ад бяроз. 
Ніткі грыбніцы зрастаюцца з каранямі дрэў. 
Грыбніца дапамагае дрэву ўсмоктваць з глебы 
ваду з растворанымі ў ёй рэчывамі. У сваю чар-
гу грыб атрымлівае рэчывы, якія выпрацоўвае 
лісце дрэва. Так гэтыя жывыя арганізмы ат-
рымліваюць узаемную выгаду. Яны дапама-
гаюць адзін аднаму расці.

Усе грыбы ўпрыгожваюць лес. Не трэба збі ваць
неядомыя або старыя грыбы. Іх з’ядуць ляс ныя
жывёлы: ласі, вавёркі, сарокі, насяко мыя. Не-
каторымі  грыбамі  яны  лечацца.  Напрыклад, 
ядавіты для чалавека мухамор служыць лекамі 
для ласёў.

Памятайце! Галоўнае правіла грыбнікоў —
не браць незнаёмыя грыбы. Збіраць можна 
толькі тыя, якія вы добра ведаеце. Не трэба 
браць старыя ядомыя грыбы. У іх таксама 
могуць быць шкодныя рэчывы. Нельга збіраць 
грыбы каля звалак смецця, у гарадскіх пар-
ках, каля чыгунак і аўтамабільных дарог. 
Ка лі шукаеце грыбы, не разварочвайце ляс-
ную падсцілку (мох, апалае лісце). Пад пра-
мя ня мі  сонца  грыбніца  перасыхае  і  гіне. 
Калі правільна збіраць грыбы, то на адным і 
тым жа месцы яны будуць расці шмат гадоў 
запар.

1. Назавіце часткі грыба. Пакажыце іх на малюнку 
ў тэксце.

2. Вызначце, які грыб лішні ў кожнай групе. Чаму?
Лісічка, мухамор, апенька, баравік. 
Падасінавік, несапраўдная апенька, белая 

паганка, мухамор.

Падбярыце роднасныя словы да слова грыб. Скла-
дзіце з імі сказы.

1. На якія групы можна падзяліць грыбы? Прывядзіце 
прыклады ядомых і ядавітых грыбоў. Выкарыстоўвайце 
малюнак у тэксце.

2. Чаму нельга збіваць у лесе неядомыя і старыя 
ядомыя грыбы?

3*. Якія правілы збору грыбоў трэба ведаць грыбніку?

4*. Пра якія нябачныя сувязі паміж грыбамі і дрэвамі 
вы даведаліся?

Выканайце аплікацыю «Грыб». Які матэрыял вы вы-
бераце? Чаму?

Жывёлы лясоў. Лясныя звяры
Назавіце вядомых вам лясных жывёл. Выкарыстоў-

вайце малюнкі ў тэксце. 

Дупло, зімовая спячка.

Вы ўжо ведаеце, што ў лесе шмат раслін. 
Значыць, хапае корму для жывёл. Імі заселены 
ўвесь лес — ад верхавін дрэў да зямлі. Там шмат 
насякомых,  птушак,  звяроў.  У  лесе  жывуць 
яшчаркі, змеі. Жыццё лясных жыхароў звязана 
паміж сабой і з ляснымі раслінамі. Сярод дрэў, 
кустоў, траў жывёлы хаваюцца ад непагоды, 
устройваюць сваё жыллё. У сваю чаргу яны раз-
носяць плады і насенне лясных раслін.

ЛосьРысь
Барсук

У лесе добрыя ўмовы для жыцця дробных і буй-
ных звяроў. На дрэвах жывуць вавёркі, лясныя 
куніцы. Гэтыя звяркі шмат у чым падобныя. 
У іх стройнае, гібкае цела. Яно пакрыта мяк кай, 
пушыстай шэрсцю. Галава невялікая, мордачка 
выцягнутая. На галаве размешчаны вочы, вушы, 
нос, рот. Тулава доўгае. Хвост вялікі, пушысты. 
На лапах ёсць вострыя кіпцюры.

Вавёрка, куніца жывуць у старых 
лясах. Яны выбіраюць дрэвы, у якіх 
ёсць дуплы — пустоты. У іх звяркі 
ўстройваюць свае гнёзды. Там яны 
хаваюцца  ад  непагоды,  маразоў. 
У гняздзе ў вавёркі нараджаюцца ва-

верчаняты, у куніцы — шчаняты. Куніца часам 
пася ляецца ў гняздзе вавёркі або дупле дзятла. 

Вавёрка і куніца могуць хутка перамяшчацца 
па зямлі, ствалах паваленых дрэў. Яны лёгка 
пераскокваюць з дрэва на дрэва, 
падрульваючы хвастом. Вавёрка 
харчуецца арэхамі, жалудамі, 
ягадамі, грыбамі, насеннем хвой-
ных дрэў. Гэта расліннаедны звер. 
Лясная куніца — драпежнік. Яна ловіць мышэй, 
птушак, насякомых, жаб, зайцоў. На паляванне 
выходзіць на змярканні і ноччу.

На зямлі сярод дрэў і кустоў жывуць ласі, 
зайцы, дзікі, ваўкі. Пад каранямі дрэў, у норах 
пасяляюцца лісіцы, барсукі, мышы. Лясныя 
звяры ядуць розны корм. Ласі, зайцы летам 

Куніца

Вавёрка

кормяцца травой. Зімой — карой і маладымі 
галінкамі дрэў і кустоў. Мышы ядуць зялёныя 
часткі і насенне раслін, грызуць кару. Ласі, зай-
цы, мышы — расліннаедныя жывёлы.

Дзікі, барсукі любяць сакаві-
тыя сцёблы і лісце раслін, жалу-
ды. Акрамя таго, яны ядуць жаб, 
насякомых, мышэй, дажджавых 
чарвякоў. Дзікі, барсукі — усё -
едныя жывёлы.

Расліннаедныя і ўсёедныя жывёлы ўвесь час 
знаходзяцца ў небяспецы. Бо яны могуць стаць 
здабычай драпежных звяроў — лісіц, ваўкоў, 
рысей. Лісіцы, рысі ловяць мышэй, зайцоў, пту-
шак. Дужыя і лоўкія ваўкі нападаюць на дзікоў 
і нават ласёў.

Цяжка даводзіцца дзікім звярам зімой, калі 
ўсё засыпана снегам. Лясныя жыхары па-розна-
му рыхтуюцца да халадоў. Вавёркі восенню ро-
бяць запасы корму на зіму. Зімой яны таксама 
ядуць насенне сасны, елкі. Дзікі раскопваюць 
снег і шукаюць пад ім чарвякоў, карані раслін, 
жалуды. Драпежнікі палююць на птушак і ін-
шых звяроў увесь год. Звяры, якія не могуць 
здабываць корм зімой і не запасяць яго з восені, 
залягаюць у зімовую спячку. У спячцы право-
дзяць зіму вожыкі, мядзведзі.

1. Арганізуйце гульню па закрытай карцінцы. Даведай -
цеся, які звер на ёй намаляваны. Для гэтага задавайце 

Дзік

пытанні вядучаму да той пары, пакуль не адгадаеце. 
Пачаць можна так: «Гэта буйны звер?» і г. д.

2. Прачытайце назвы звяроў. Хто з іх зімой залягае 
ў спячку? Чаму? Хто вясной і восенню мяняе колер 
шэрсці? Для чаго? Выкарыстоўвайце веды, атрыманыя 
ў папярэдніх класах.

Воўк,  заяц,  мядзведзь,  ліса,  лось,  вожык, 
вавёрка.

Якія жывёлы пасяляюцца ў лясах? Хто з іх жыве на 
дрэвах? На зямлі? У норах?

2. Чаму ў лясах так шмат розных жывёл?
3*. Якія сувязі існуюць паміж раслінамі і жывёламі 

лесу?
4*. Раскажыце пра вавёрку, лясную куніцу (на вы-

бар). Пры адказе выкарыстоўвайце адпаведны малюнак 
у тэксце і план.

•  Назва жывёлы.
•  Асноўныя часткі цела.
•  Асаблівасці знешняга выгляду. (Памеры час -

так цела, іх форма, афарбоўка. Чым пакрыта 
цела? Што ёсць на галаве?)

•  Асаблівасці паводзін, звычкі. (Дзе жыве? 
Як перамяшчаецца? Чым харчуецца? Дзе зімуе? 
Хто дзіцяняты?)

•  Да якой групы жывёл адносіцца? (Насяко-
мае, рыба, земнаводнае, паўзун, птушка, звер. 
Расліннаедная, усёедная або драпежная.)

Даведайцеся ў дарослых, якія звяры водзяцца ў ля-
сах вашай мясцовасці.

Правообладатель Национальный институт образования



81

Лясныя птушкі. 
Лес — прыроднае згуртаванне

Разгледзьце малюнкі ў тэксце. Выберыце выявы 
лясных птушак. Што вы пра іх ведаеце? 

Шкоднік, сумесна.

У лесе жывуць дзятлы, зязюлі, совы, драз-
ды, цецерукі і іншыя птушкі. Для іх жыцця 
тут добрыя ўмовы. У лесе шмат корму: насення, 
пладоў, чарвякоў, насякомых. Хапае месцаў, 
каб схавацца ад драпежнікаў, пабудаваць і за-
маскіраваць гнёзды. Лясныя птушкі селяцца ў 
розных ярусах. Пазнаёмцеся з некаторымі з іх 
(можна на выбар).

Летам і зімой у лесе чуецца стук дзятла. Ён 
стукае дзюбай па ствалах дрэў. Пад слоем кары 
дзяцел знаходзіць насякомых — шкоднікаў лесу. 
Так ён ратуе дрэвы ад гібелі. Нездарма дзятла на-
зываюць лясным доктарам. Лапы ў яго кароткія, 
моцныя. Яны дапамагаюць лазіць па ствалах. 
Вострымі кіпцюрамі дзяцел чапляецца за кару. 

Дзяцел
Вушастая

сава Цецярук

Цвёрдым хвастом упіраецца ў ствол дрэва. У дзят -
ла моцная дзюба. Ёю птушка прабівае кару на 
хворым дрэве. Затым запускае пад яе свой доўгі 
ліпкі язык. Да языка прыліпаюць насякомыя, 
іх лічынкі. Яны жывуць у кары і драўніне дрэў. 
«Вылечыць» дзяцел адно дрэва — пералятае да 
другога. Працуе з раніцы да позняга вечара. Дзя -
цел — зімуючая птушка. Зімой ён корміцца на-
сеннем хвойных раслін.

Напэўна, кожны чалавек чуў голас
зязюлі. Многія ведаюць, што яна пад-
кладвае свае яйцы ў гнёзды іншых пту -
шак. Але мала хто бачыў асцярожную 
зязюлю. Пер’е ў яе шэрае, з цёмны-
мі папярочнымі палосамі на грудзях. 
Хвост доўгі. Ногі кароткія. Зязюля — 

пражэрлівая птушка. І гэта вельмі добра. Яна 
знішчае шмат шкоднікаў лесу. Паядае нават 
тых, каго не ядуць іншыя птушкі. Напрыклад, 
касматых, непрыемных знешне і нават ядавітых 
вусеняў. Зязюля паглынае ўсіх без разбору. Зя-
зюля — пералётная птушка. Яна прылятае да 
нас у сярэдзіне вясны. У канцы лета ляціць у 
цёплыя краі.

У лясах Беларусі часта сустракаецца вушастая 
сава. Яе лёгка пазнаць па пучках пёраў на гала -
ве — вушках. Вушастая сава — вялікая драпеж-
ная птушка. У яе загнутая кручком дзюба. Ногі 
ў савы моцныя, з вострымі кіпцюрамі. Цела са-
вы пакрыта дробным пер’ем. Шэрая афарбоўка 

Зязюля

робіць яе непрыметнай. Лятае сава бясшумна. 
У яе вялікія круглыя вочы. Яна добра бачыць
прыцемкам і ноччу. У савы выдатны слых. У цем -
наце яна чуе нават слабы піск і шорах жывёл. 
Сава знішчае шмат мышэй. Яна таксама ловіць 
яшчарак, дробных птушак, зайчанят.

У нашых лясах жывуць шматлікія рэдкія жы -
вёлы. Сярод іх барсук, рысь, зялёны дзяцел, 
балотная сава і іншыя. Іх колькасць невялікая. 
Таму гэтых жывёл узялі пад ахову і занеслі ў 
Чырвоную кнігу Рэспублікі Беларусь.

Памятайце! Лес — гэта дрэвы, кусты, тра-
вы, грыбы, розныя жывёлы. Усе арганізмы 
(расліны, грыбы, жывёлы) жывуць у лесе су-
месна, разам. Таму лес называюць прыродным 
згуртаваннем.

1. Абмяркуйце сітуацыю. 

Хлопчык спазніўся на ўрок. Ён патлумачыў, 
што загуляўся ў лесе на школьным двары.

Як вы лічыце, хлопчык мае рацыю? Ці можа сапраў-
дны лес размяшчацца ў двары школы? Чаму?

2. Складзіце цэлае з частак: «Я — лес, а вы — мае 
часцінкі. Вы хто? Вы што?». Можна выкарыстоўваць тэкст 
і малюнкі вучэбнага дапаможніка.

3. Змадэліруйце прыроднае згуртаванне «Лес». Выка-
рыстоўвайце малюнкі і карткі з назвамі лясных раслін, 
жывёл, грыбоў, выдадзеныя настаўнікам.

1. Назавіце лясных птушак. Выкарыстоўвайце малюн-
кі ў тэксце.

2. Чаму дзятла называюць лясным доктарам?
3*. Раскажыце пра адну з лясных птушак (на выбар). 

Выкарыстоўвайце адпаведны малюнак у тэксце і план 
на старонцы 80.

4*. Чаму лес называюць прыродным згуртаваннем?

Даведайцеся ў дарослых, якія птушкі жывуць у лясах 
вашай мясцовасці.

Лясы Беларусі. Значэнне лесу ў прыродзе 
і жыцці чалавека

Адгадайце загадку. Растлумачце, як здагадаліся. Вы-
карыстоўвайце форзац 2.

Вясной весяліць. Летам халадзіць. Восенню кор -
міць. Зімой сагравае.

Змешаны лес, уперамежку, 
фільтр, макулатура.

Лясы — прыроднае багацце. Яны ўпрыгож-
ваюць нашу зямлю. Імі можна любавацца ва ўсе 
поры года. Лес часта малююць на сваіх карцінах 
мастакі. Пра яго складзена нямала вершаў, пе-
сень, апавяданняў.

Назва лесу залежыць ад таго, якія там рас-
туць дрэвы. Калі больш ліставых (бяроз, асін, 
дубоў),  то  такі  лес  называюць  ліставым.  Лес, 

у якім растуць у асноўным елкі і сосны, назы-
ваюць хвойным.

У Беларусі больш за ўсё змешаных лясоў. У іх 
уперамежку растуць ліставыя і хвойныя дрэвы. 
Знешні выгляд ліставых і змешаных лясоў змяня -
 ецца ў залежнасці ад пары года. Хвойныя лясы 
застаюцца зялёнымі ўвесь час. Падумайце чаму.

Лясы з’яўляюцца прыродным домам для дзіка -
рослых раслін, грыбоў, дзікіх жывёл. Лясныя 
расліны абагачаюць паветра кіслародам. Яны 
паглынаюць шмат вуглякіслага газу. Лес ачы-
шчае паветра ад пылу. Ён асядае на лісці дрэў, 
а потым змываецца дажджамі. Невыпадкова 
лясы называюць фільтрам паветра. У іх заўсёды 
лёгка дыхаецца.

Калі надыходзіць вясна, лес затрымлівае рас-
таванне снегу. Справа ў тым, што пад дрэвамі 

Прырода Беларусі

ляжыць падсцілка з апалага лісця. Яна, як губ-
ка, убірае ў сябе ваду. Затым вада ўсмоктваецца 
ў зямлю. Цэлае лета яна поіць лясныя расліны.

Талая вада з глебы паступова трапляе ў ручаі 
і рэкі. Калі лес высечаны, яна проста сцякае, 
размывае глебу. Рэкі мялеюць і высыхаюць. Ва -
даёмы, побач з якімі ёсць лес, і ў спёку не пе-
расыхаюць.

Лес зніжае хуткасць ветру. Дрэвы засланяюць 
адно аднаго. Вецер не можа прабрацца скрозь іх 
лісце і галінкі. У чыстым полі ад моцнага ветру 
на нагах не ўтрымацца. А ў лесе ціха, быццам 
і няма яго. Толькі верхавіны дрэў хістаюцца, 
ствалы рыпяць, да зямлі хіляцца.

Вясной і летам у час моцных дажджоў лес 
засцерагае глебу ад разбурэння. Карані дрэў, 
кустоў, траў спыняюць патокі вады.

З даўніх часоў жыццё людзей звязана з ле-
сам. Там збіраюць ягады, арэхі, грыбы, лекавыя 
расліны. У лесе нарыхтоўваюць драўніну. З яе 
будуюць дамы, робяць мэблю, тканіну, паперу, 
выкарыстоўваюць як паліва. Лес — добрае месца 
для адпачынку. У лясах будуюць санаторыі, дзі-
цячыя лагеры, дамы адпачынку.

Лес — прыроднае багацце. Ён можа накарміць,
абагрэць, абараніць. Таму ў нашай краіне лясы 
ахоўваюць. На высечаных участках высадж ваюць
маладыя дрэвы. Людзі засцерагаюць лясы ад 
пажараў, смецця, насякомых-шкоднікаў. Зберагчы
дрэвы дапамагае збор макулатуры. З яе атрымлі-
ваюць паперу, кардон.

Памятайце! Каб вырас сапраўдны лес, па-
він на прайсці каля 100 гадоў. Клапаціцца пра
яго трэба ўвесь час. У лесе забаронена рас-
кладваць агонь. Гэта можа выклікаць пажар, 
які знішчае ўсё жывое. Нельга разбураць пту-
шыныя гнёзды, мурашнікі, норы. Не трэба 
пакідаць у лесе смецце, шумець.

У лесе нямала небяспекі. Гэта драпежныя звя-
ры, гадзюкі, кляшчы, ядавітыя ягады, грыбы. 
У лесе можна заблудзіць. Дзецям хадзіць туды 
варта толькі разам з дарослымі.

1. Прачытайце схему. Складзіце сказы.

Лясы Беларусі

 ліставы  хвойны змешаны

2. Прачытайце назвы лясоў. Чаму яны так называюцца?

Бярозавы гай, дуброва, ельнік, сасновы бор, 
асіннік.

3. Вызначце сувязі. Дапоўніце сказы словамі, якіх не 
хапае.

Ліставыя дрэвы — гэта ... лес.
... — гэта хвойны лес. 
... і ... дрэвы — гэта змешаны лес. 

ліставы  хвойны змешаны

Лясы Беларусі

ліставы  хвойны змешаныліставы  хвойны змешаны

4. Што лес дае чалавеку? Прадоўжыце пералік: ягады, 
арэхі, ... .

5. Складзіце памятку «Як не нашкодзіць лесу?». Выка-
рыстоўвайце часціцу не і словы-дзеянні.

Шумець, зрываць, ламаць, збіваць, падыхо-
дзіць, разбураць, выносіць.

1. Якія лясы сустракаюцца ў нашай краіне?
2. Чаму лес называюць прыродным багаццем?
3*. Якая роля лесу ў прыродзе і жыцці чалавека?
4*. Якую дапамогу вы можаце аказаць у захаванні 

лесу?

Знайдзіце на фізічнай карце Беларусі лясы. Якім 
умоўным знакам іх аба значаюць на карце? Прыміце 
ўдзел у ачыстцы лесу ад сухіх галінак, смецця, у ахове 
мурашнікаў.

Рэкі і азёры Беларусі. Часткі ракі
Адгадайце загадку. Растлумачце, як здагадаліся. 

Цячэ, цячэ — не выцячэ.
Бяжыць, бяжыць — не выбяжыць.

Вадасховішча, крыніца, выток, 
рэчышча, вусце, прыток, 

упадзіна, талая вада.

Рэспубліку Беларусь называюць краем блакіт-
ных рэк і азёр. Рэкі, азёры стварыла прырода. 
Гэта прыродныя вадаёмы. Там, дзе іх не хапае, 
выкопваюць сажалкі, каналы, вадасховішчы.

Тысячы  рэк  цякуць  па  тэрыторыі  нашай 
краіны. Як яны ўтвараюцца? У прыродзе можна 
сустрэць крыніцы. Гэта падземныя ручаі, якія 
прабіліся на паверхню. Вада не застаецца на 
месцы. Яна сцякае з больш высокіх месцаў на 
нізкія. Ручай сустракае на сваім шляху іншыя 
ручаі. Яны зліваюцца разам і ўтвараюць рэч-
ку. Дзясяткі невялікіх рэчак ператвараюцца ў 
вялікую раку — шырокую, глыбокую. Бывае, 
што з аднаго берага ракі не відаць другога.

Месца, адкуль рака выцякае, называецца вы-
токам. Вытокам можа быць не толькі крыніца, 
але і балота, возера.

Паглыбленне, па якім рака цячэ, называецца 
рэчышчам.

Кожная рака ўпадае ў іншую раку, возера або 
мора. Месца, дзе яна заканчваецца, называюць 
вусцем.

На малюнку мы бачым, што ў вялікую раку 
ўпадаюць меншыя рэчкі. Гэта прытокі. Дзякуючы
ім вялікія рэкі становяцца яшчэ больш шыро-
кімі, глыбокімі, паўнаводнымі.

Возера

Вусце

Выток

Левы прыток

Правы прыток

Часткі ракі

Вялікія і маленькія рэкі маюць берагі. Калі 
стаць тварам па цячэнні ракі, то справа будзе 
правы бераг, злева — левы.

На карце Рэспублікі Беларусь шмат сініх ліній.
Так абазначаюць рэкі. Адны лініі добра прымет-
ныя, тоўстыя. Гэта буйныя рэкі. Іншыя лініі тан -
чэйшыя — гэта меншыя рэкі. У ліку буйных —
Дняпро,  Заходняя  Дзвіна,  Прыпяць,  Нёман, 
Вілія, Бярэзіна. Рэкі на карце трэба паказваць 
ад вытоку да вусця.

Вы  ўжо  ведаеце,  што  на  зямной  паверхні 
ёсць узгоркі, горы, узвышшы. Сустракаюцца і 
паглыбленні — упадзіны. Калі вялікая ўпадзіна 
запаўняецца ва  дой, то ўтвараецца возера. Азёры 
бываюць вялі кія і маленькія, мелкія і глыбокія. 
Летам і восенню азёры папаўняюцца дажджавой 
вадой. Вясной у іх пападае талая вада. У азёры 
ўпадаюць рэкі. А некаторыя з іх бяруць свой 
пачатак у азёрах.

Самае вялікае возера Беларусі — Нарач у Мін-
скай вобласці. А самае глыбокае — возера Доўгае 
ў Віцебскай вобласці. На карце азёры афарба-
ваны ў блакітны колер. Абводзьце іх указкай, 
калі паказваеце.

1. Параўнайце свае веды пра рэкі і азёры Беларусі 
з тым, што расказана ў тэксце. Пра што новае вы да-
ведаліся?

2. Знайдзіце і пакажыце на фізічнай карце Беларусі 
рэкі і азёры нашай краіны. Якімі ўмоўнымі знакамі іх 
абазначаюць?

3. Разгледзьце малюнак на старонцы 89. Прачытай це 
надпісы. Пакажыце на малюнку месца, дзе рака пачы-
наецца і дзе заканчваецца. Як называюцца гэтыя месцы? 
*Пакажыце на малюнку правы (левы) бераг ракі. *Па-
кажыце правы (левы) прыток ракі.

4*. Намалюйце раку з двума левымі прытокамі і ад-
ным правым прытокам. Падпішыце часткі ракі, прытокі, 
берагі.

1. Прывядзіце прыклады прыродных вадаёмаў.
2. Назавіце часткі ракі. Пакажыце на малюнку ў тэкс це

выток (вусце) ракі.
3*. Раскажыце, як утвараюцца рэкі (азёры). Чым рака 

адрозніваецца ад возера?
4*. Растлумачце, як даведацца, дзе ў ракі правы бе-

раг, а дзе — левы. 

Вылепіце з пластыліну макет ракі з прытокамі. Зрабі-
це паглыбленне — возера. Пакладзіце ў яго блакітны 
кавалак паперы. Дадайце карткі з назвамі: вусце, выток, 
левы прыток, правы прыток.

Расліны вадаёмаў
Якія водныя расліны вы ведаеце?

Нектар, стаячая вада, водарасці, ціна. 

У вадаёмах шмат розных раслін. Ім для жыц-
ця патрэбны тыя ж умовы, што і раслінам сушы. 
Гэта святло, цяпло, паветра, вада, харчаванне.

Каля самага берага растуць вербы. Яны бы-
ваюць розных відаў. Гэтыя дрэвы ўмацоўваюць 
берагі вадаёмаў ад размывання. Кветкі ў вербаў 
неаднолькавыя: жоўтыя, зялёныя, блакітна-
ватыя «коцікі». Вясной над імі кружаць нася-
комыя. Яны здабываюць з кветак сок — нектар. 
У зарасніках вербаў уюць гнёзды птушкі.

Каля берагоў у стаячай вадзе растуць высокія 
травяністыя расліны: рагоз, трыснёг. Іх карані 
знаходзяцца ў вадзе, а сцёблы з лісцем — над 
вадой.

Па берагах рэк і азёр расце адна з самых яда ві -
тых раслін — цыкута. Разгледзьце на малюнку, 
як яна выглядае. Абыходзьце бокам гэту расліну.

Упрыгажэннем нашых вадаёмаў з’яўляюцца 
жоўты і белы гарлачыкі. Карані і сцёблы гэтых 
раслін знаходзяцца пад вадой. На паверхні вады 
бачны буйныя лісты. Яны ўтрымліваюць вялікія 
кветкі. Сцёблы гэтых раслін падобны на трубач-
кі. У сцёблах і лістах шмат паветра. Таму яны 

Рагоз ЦыкутаТрыснёг

Правообладатель Национальный институт образования



93

не тонуць у вадзе, нават калі 
зверху сядзе жабяня. Памятае-
це, у казцы на лісце гарлачыка 
знайшла прытулак Дзюймовач-
ка? Белы гарлачык — рэдкая 
расліна. Таму яна занесена ў 
Чырвоную кнігу Рэспублікі Бе-
ларусь.

На  вадзе  можна  ўбачыць 
вель мі дробную расліну — рас-
ку.  Яна  мае  выгляд  зялёнай 
пласцінкі. Раска плавае на па-
верхні вада ёма. Яе карані рас-
туць непасрэдна ў вадзе. Зімуе 
раска на дне сажалкі або возе-
ра. Вясной яна хутка разрастаецца і пакрывае 
ўсю паверхню вадаёма. Раску ядуць гусі, качкі, 
лебедзі.

У прыродзе ёсць расліны, якія поўнасцю апу-
шчаны ў ваду. Да іх адносіцца эладэя. Яна ўтва-
рае ў вадаёмах густыя зараснікі.

У вадзе шмат водарасцей. Гэта асаблівыя 
арганізмы. Яны нагадваюць ніткі, стужкі, ша-
рыкі. Ад раслін водарасці адрозніваюцца тым, 
што не маюць сапраўдных каранёў, сцёблаў, 
лісця, кветак. Вялікая колькасць іх утварае 
ціну, падобную на вату. Хто купаўся летам у 
возеры, сажалцы або рацэ, мог бачыць ціну.

Белы
гарлачык

Раска

Памятайце! Водныя расліны без вады хут -
ка вянуць. Таму не трэба рваць іх для буке-
таў. Няхай гэтыя кветкі радуюць нас сваёй 
прыгажосцю там, дзе выраслі. Расліны і во-
дарасці ўзбагачаюць ваду кіслародам. Яго 
выкарыстоўваюць для дыхання водныя жывё-
лы. Яны ж кормяцца часткамі водных раслін і 
водарасцей. Сярод іх хаваюцца, будуюць свае 
гнёзды.

1. Прадоўжыце пералік раслін. Назавіце групу.

Рагоз, жоўты гарлачык, ... . 

2. Складзіце апісанне адной з раслін вадаёма (на 
выбар). Выкарыстоўвайце адпаведны малюнак у тэксце, 
гербарый і прыклады апісанняў раслін на старонцы 72.

3. Абмяркуйце сітуацыю.

Дзяўчынкі ўбачылі ў вадаёме белыя кветкі. 
Яны вырашылі іх вырваць і перасадзіць у вазон.

Пераканайце дзяўчынак не рабіць гэтага.

1. Якія расліны растуць каля берагоў рэк і азёр? 
Якія — у вадзе?

2. Чаму трэба абмінаць месцы, дзе расце цыкута?
3*. Як расліны прыстасаваліся да жыцця ў вадаёме?
4*. Як расліны вадаёма звязаны з воднымі жывёламі?

Падрыхтуйце паведамленне пра адну з водных рас-
лін (на выбар). Для гэтага выкарыстоўвайце план на 
старонцы 73.

Жывёлы вадаёмаў. 
Вадаём — прыроднае згуртаванне

Якія жывёлы насяляюць вадаёмы, а якія жывуць каля 
вады?

Апалонік, ракавіна, плавальныя 
перапонкі, вадаплаўная птушка.

Вадаём — прыродны дом для многіх жывёл. 
Яны прыстасаваліся жыць у вадзе або каля яе. 
Тут шмат чарвякоў, насякомых. Каля вадаёмаў 
лятаюць стракозы. Іх лічынкі развіваюцца ў ва-
дзе. Страказа хутка лятае, «нырае» ў паветры. 
Яна вельмі пражэрлівая. Таму ўвесь дзень ганя-
ецца за мошкамі, камарамі, мухамі. Страказа 
ловіць іх на ляту.

Па паверхні вады бегаюць і не тонуць вада-
меры. У іх доўгія ногі. На лапках ёсць валаскі, 
пакрытыя тлушчам. Яны не змочваюцца вадой. 
Вадамеры быццам мераюць крокамі адлегласць 
па вадзе. Яны ловяць камароў, мошак.

Дзікая качка Страказа

ВадамерВадамер

Акунь

У вадзе водзяцца водныя жукі-
плывунцы.  Яны  палююць  пад  ва -
дой. Ловяць насякомых, апалонікаў, 
малькоў рыб.

У  вадаёмах  увесь  час  жывуць 
роз ныя рыбы. Без вады яны хутка 

гінуць. Усе рыбы кормяцца ў вадзе. Карасі ядуць
часткі водных раслін. На карасёў палююць акуні, 
шчупакі.

У рэках і азёрах нашай краіны ёсць рэдкія ры-
бы: сцерлядзь, марона (па-руску: усач). Іх занес -
лі ў Чырвоную кнігу Рэспублікі Беларусь. Гэ тых 
рыб забаронена вылоўліваць у любую пару года.

На дне вадаёмаў жывуць ракі. У момант не-
бяспекі рак робіць штуршок і адступае — пера-
мяшчаецца задам наперад. У бе-
рагах і пад карчамі ракі капаюць 
норы. У іх яны хаваюцца днём. 
Вечарам і ноччу выходзяць у по-
шуках корму.

У вадаёмах шмат смаўжоў, ракавінак. Іх целы 
пакрыты ракавінай. Ракі, смаўжы, ракавінкі 
чысцяць ваду ад забруджванняў. Іх называюць 
санітарамі вадаёмаў.

З вадаёмамі звязана жыццё жаб і рапух. Пла-
вальныя перапонкі паміж пальцамі задніх ног 
дапамагаюць ім плаваць. У вадзе жабы і рапухі 
кладуць ікру. Харчуюцца яны камарамі, мухамі, 
лічынкамі стракоз.

Рак

Жук-
плывунец

У вадзе знаходзяць сабе корм дзікія качкі, гу -
сі. Гэта вадаплаўныя птушкі.

На берагах вадаёмаў пасяляюцца рачныя выд -
ры, бабры. Гэтыя звяры добра плаваюць і ныра-
юць. Паміж пальцамі задніх ног 
у іх ёсць перапонкі. Свае норы 
выдры, бабры ўстройваюць у 
абрывістых берагах рэк або азёр. 
Уваход у нару размешчаны пад 
вадой. Выдры харчуюцца ў ас-
ноўным рыбай. Яны ядуць так-
сама ракаў, жаб. Выдры — драпежныя звяры. 
Бабры кормяцца травой, карой, тонкімі галін-
камі дрэў і кустоў. Гэта расліннаедныя звяры. 
Яны падгрызаюць ствалы дрэў і валяць іх на 
зямлю. Так бабры перакрываюць рэкі і затоплі-
ваюць іх берагі.

Памятайце! Жывыя арганізмы існуюць у 
вадаёме сумесна. Расліны служаць кормам і 
сховішчам для водных жывёл. Яны насычаюць 
ваду  кіслародам,  неабходным  жывёлам  для 
дыхання. Жывёлы разносяць плады і насенне 
водных раслін. Ракі, смаўжы, ракавінкі чыс-
цяць ваду. Вадаём — прыроднае згуртаванне.

1. У якой групе пералічаны толькі водныя жывёлы? 
Дапоўніце групу сваімі прыкладамі.

Вадамер, плывунец, рак, акунь.
Плывунец, воўк, рак, акунь.

БабёрБабёр

97
Правообладатель Национальный институт образования



98

2. Складзіце цэлае з частак: «Я — вадаём, а вы — мае 
часцінкі. Вы хто? Вы што?». Можна выкарыстоўваць тэкст 
і малюнкі вучэбнага дапаможніка.

3. Змадэліруйце прыроднае згуртаванне «Вадаём». 
Выкарыстоўвайце малюнкі і карткі з назвамі водных 
раслін, жывёл, выдадзеныя настаўнікам.

1. Назавіце жывёл — насельнікаў вадаёмаў. Выкарыс-
тоўвайце малюнкі ў тэксце.

2. Якія асаблівасці будовы цела дапамагаюць выдрам 
(бабрам) жыць у вадзе?

3*. Як  жывёлы  вадаёма  звязаны  адна  з  адной  і 
з раслінамі?

4*. Чаму  вадаём  называюць  прыродным  згурта-
ваннем?

Даведайцеся ў дарослых, якія жывёлы насяляюць 
вадаёмы вашай мясцовасці. Падрыхтуйце паведамленне 
пра адну з іх (на выбар). Для гэтага выкарыстоўвайце 
адпаведны малюнак у тэксце і план на старонцы 80.

Значэнне вадаёмаў у прыродзе 
і жыцці чалавека

Якая рака працякае ў вашай мясцовасці? Ці ёсць у 
вашай мясцовасці возера? Як людзі выкарыстоўваюць 
вадаёмы?

Прэсная вада, абмяленне, 
мікробы.

Правообладатель Национальный институт образования



99

Вадаёмы — гэта сховішчы вады. Шмат вады ў 
морах і акіянах. Марская вада на смак салёная. 
Яе не п’юць. Асноўныя запасы прэснай вады 
знаходзяцца ў рэках і азёрах. Побач з імі людзі 
будуюць гарады і вёскі. З вадаёмаў бяруць ваду 
для бытавых патрэб. Яе выкарыстоўваюць для 
работы заводаў і фабрык. Вада прымяняецца на 
будоўлях, у сельскай гаспадарцы.

Вада — зручная «дарога». Па буйных рэках і 
азёрах плаваюць судны. На іх падарожнічаюць, 
перавозяць грузы. Вадаёмы — выдатныя месцы 
для адпачынку. Летам на берагах рэк і азёр мно-
га людзей. Яны купаюцца, загараюць, ловяць 
рыбу, плаваюць на лодках. Вадаёмы ўпрыгож-
ваюць зямлю, радуюць нас сваёй прыгажосцю.

Вельмі важна, каб рэкі і азёры заставаліся 
чыстымі. У забруджаных вадаёмах не растуць 
расліны. Без іх у вадзе становіцца мала кісларо-
ду. Гінуць рыбы, ракі, іншыя водныя і калявод-
ныя насельнікі.

У нашай краіне па берагах вадаёмаў забара-
няецца высякаць лес. Гэта ратуе іх ад высыхання 
і абмялення.

Забруджваць рэкі і азёры могуць шкодныя 
адходы з фабрык, заводаў. Каб гэтага не адбылося,
ваду спачатку ачышчаюць. Толькі пасля гэтага 
яна паступае ў вадаёмы.

Усе прыродныя вадаёмы трэба ахоўваць. Кож-
ны чалавек абавязаны клапаціцца пра чысціню
вады ў рэках, азёрах. Вы таксама можаце ў гэтым

удзельнічаць. Ніколі не рвіце водныя расліны. 
Не кідайце ў ваду слоікі, камяні, бу тэлькі і ін-
шыя прадметы. Не мыйце ў вадаёмах бялізну. 
Не трывожце, не знішчайце водных жывёл. Бе-
ражыце прыроду вакол вадаёмаў. Не пакідайце 
смецце на іх берагах.

Памятайце! Адпачынак каля вады бывае 
небяспечным. Дзецям можна знаходзіцца каля 
вадаёмаў толькі пад наглядам дарослых. Не 
ведаючы глыбіні вадаёма, нельга заходзіць у 
ваду, скакаць у яе з абрыву. Небяспечна пла-
ваць і ныраць у незнаёмых месцах. Шкодна 
купацца ў забруджаных вадаёмах. Нельга зна -
ходзіцца каля вадаёма ў час паводкі, крыгаходу,
навальніцы. Не варта піць ваду з рэк, азёр, 
ручаёў. У ёй могуць быць шкодныя для здароўя
прымесі і мікробы.

1. Які ўдзел вы можаце прыняць у ахове вадаёмаў?
2. Складзіце памятку «Правілы паводзін каля вада-

ёма». Выкарыстоўвайце словы можна, нельга.

1. Як людзі выкарыстоўваюць рэкі і азёры?
2. Ад чаго могуць гінуць водныя расліны і жывёлы? 
3*. Як людзі ахоўваюць вадаёмы? Навошта яны гэта 

робяць?
4*. Раскажыце аб правілах бяспечных паводзін каля 

вадаёма (для сябе і водных насельнікаў).

Даведайцеся ў дарослых, якія вадаёмы лічацца го-
нарам Беларусі. Падрыхтуйце паведамленне пра адзін 
з іх (на выбар).

Балота. Расліны балот
Адгадайце загадку. Растлумачце, як здагадаліся. Вы-

карыстоўвайце форзац 2.

Скрозь вада, імхі, нізіны.
На купінах — журавіны.

Купіна, увільготнены, гразкі,  
дрыгва, мох, нізкарослы.

Балота — гэта моцна ўвільготнены ўчастак 
зямной паверхні. Часам у балоты ператвараюцца 
невялікія азёры са стаячай вадой. Балота можа 
ўтварыцца на лузе, у лесе — там, дзе застойва-
ецца вада. (Глядзіце малюнак на старонцы 56.)

На балоце заўсёды сыра. Ідзеш па ім — пад 
нагамі вада выступае. На балотах часта прагляд-
ваюць  «акенцы»  вады.  Вада  ў  іх  цёмная,  дно 

АсакаБагунПадвей

гразкае. Ступіш у балотнае «акенца» — нага пра-
вальваецца. Гэта і ёсць дрыгва — зыбкае, багніс-
тае месца. Хадзіць па такіх балотах небяспечна: 
утапіцца можна. На балоце, як і ў лесе, можна 
заблудзіць.

Памятайце! Дзецям хадзіць на балота варта 
толькі разам з дарослымі.

Расліны балот прыстасаваліся 
да лішку вільгаці. На балотах 
расце мох. У яго няма каранёў. 
Ён ніколі не цвіце. Сцёблы і ліс-
це моху ўсмоктваюць вялікую 
колькасць вільгаці. Возьмеш мох 
у рукі, а з яго выцякае вада.

Упрыгажэннем балот з’яўляюцца травы: аса ка,
падвей. Лісце ў асакі вузкае, з вострымі края-
мі. Ім можна парэзацца. Падвей служыць кор-
мам для ласёў. Пасля цвіцення на яго зялёных 
сцяблі нках утвараюцца белыя пушынкі.

На балотах растуць багун, буякі. Гэта невысо-
кія кусты. Іх часта можна ўбачыць побач. Багун —
ядавітая расліна. Калі яна цвіце, то вельмі моцна 
пахне. Ад гэтага паху можа разбалецца галава. 
У буякоў смачныя і карысныя ягады.

Адна з каштоўных раслін балот — журавіны. 
У  журавін  тонкія  сцяблінкі.  Яны  нітачкамі 
сце люц ца па купінах. Восенню на сцяблінках 

Мох

спе юць цёмна-чырвоныя ягады. 
У іх шмат карысных рэчываў. 
Людзі выкарыстоўваюць ягады 
журавін у лячэбных мэтах. З іх 
рыхту юць журавінавы сок, смач-
ны на пітак — морс.

Сустракаюцца на балотах сос ны, бярозы. Але 
тут яны нізкарослыя, чэзлыя.

Расце на балотах незвычайная расліна — ра-
сянка. Лісце ў яе дробнае, ружаватае, пакрытае 
валаскамі. Валаскі вылучаюць кропелькі вад-
касці, падобныя на расу. Адсюль і назва — ра-
сянка. Вадкасць прыцягвае нася-
комых. Камар або муха садзяц -
ца на лісток і прыліпаюць. Ліст 
згортваецца. Насякомае раства-
раецца ў вадкасці і ўсмоктваецца 
лістом. Так расянка атрымлівае 
дадатковае  харчаванне.  Сапраў-
дны драпежнік!

1. Прадоўжыце пералік раслін. Назавіце групу.

Мох, журавіны, ... . 

2. Складзіце  апісанне  адной  з  балотных  раслін 
(на выбар). Выкарыстоўвайце адпаведны малюнак у 
тэксце, гербарый і прыклады апісанняў раслін на ста-
ронцы 72.

3. З якіх двух слоў утворана слова нізкарослы? Якія 
расліны называюць нізкарослымі? 

Журавіны

Расянка

1. Чым адрозніваецца балота ад возера?
2. Якія расліны растуць на балотах? Пакажыце іх на 

малюнках у тэксце.
3*. Чаму расянку называюць раслінай-драпежнікам?
4*. Раскажыце пра адну з балотных раслін (на выбар). 

Пры адказе выкарыстоўвайце адпаведны малюнак у 
тэксце і план на старонцы 73.

Знайдзіце на фізічнай карце Беларусі балоты. Якім 
умоўным знакам іх абазначаюць на карце?

Жывёлы балот. 
Балота — прыроднае згуртаванне

Адгадайце загадку. Раскажыце, як даведаліся пра 
адказ.

Ля вады жыве званар — ён балотны гаспадар.
Даўганогі, даўганосы, голас тонкі, а сам строгі. 

Надакучлівы, асушаць. 

Жывёл, якія ўвесь час жывуць на балоце, 
менш, чым у іншых прыродных згуртаваннях. 

Бугай
Шэры 

журавель
Балотная

сава
Чапля

На балоце шмат надакучлівых камароў, мошак і 
іншых насякомых. На іх палююць жабы. З пту-
шак на балотах жывуць чаплі, жураўлі, балот-
ныя совы, бугаі і іншыя птушкі.

На беларускіх балотах жыве шэры журавель. 
Гэта вялікая птушка. Пер’е ў яго шэрае. Горла, 
пярэдняя частка шыі і канцы крылаў чорныя. На 
галаве ёсць чырвоная пляма. Журавель хо дзіць 
па балоце на доўгіх тонкіх нагах. Доўгая шыя і 
дзюба дапамагаюць хапаць корм. Журавель кор-
міцца насеннем траў, чарвякамі, насякомымі, 
жабамі, якіх шмат на балоце. Гняздо ён робіць 
на зямлі. Шэры журавель стаў рэдкай птушкай 
у нашай краіне. Ён занесены ў Чырвоную кнігу 
Рэспублікі Беларусь.

На балотах водзяцца цецерукі, кулікі, вужы, 
гадзюкі. Заходзяць на балоты ў пошуках корму 
зайцы, дзікі, ласі. На іх палююць ваўкі, лісіцы.

Адна з цікавых балотных птушак — бугай. 
Ён жыве ў зарасніках балотных раслін, дзе ёсць 
участкі стаячай вады. Бурая афарбоўка робіць 
гэту птушку непрыметнай сярод траў. Пры 
з’яўленні небяспекі бугай выцягвае ўверх шыю 
і не варушыцца. Так ён становіцца падоб ным 
да пучка сухіх сцёблаў. Палюе бугай ноччу.
Ён нерухома стаіць і глядзіць у ваду. Як толь-
кі бугай убачыць апалонікаў, рыбак, хутка 
хапае здабычу. Летнімі вечарамі можна чуць 
яго гучны, працяглы крык, падобны на выццё.

Балоты з’яўляюцца месцам пражывання (пры -
родным домам) многіх раслін і жывёл. Усе яны 
прыстасаваліся да такіх умоў. Жыццё насель-
нікаў ба лота звязана паміж сабой. Таму балота 
таксама прыроднае згуртаванне.

У нашай краіне шмат балот. На іх людзі зда-
бы ваюць торф. Яго выкарыстоўваюць як паліва 
і ўгнаенне. На балотах збіраюць карысныя для 
здароўя чалавека ягады: журавіны, буякі.

Некаторыя балоты людзі асушаюць. На іх 
месцы з’яўляюцца лугі і палі. Але балоты не па -
він ны знікнуць. Без іх перасохнуць рэчкі і рэкі. 
Расліны балот ачышчаюць паветра. Многія з іх 
знікнуць, як толькі не стане балот. Таму балоты 
неабходна ахоўваць.

1. Дапасуйце прыведзеныя ніжэй назвы жывёл да 
слоў адзін, два, многа.

Журавель, чапля, жаба, камар, насякомае, 
цецярук.

2. Растлумачце сувязь паміж насельнікамі балота.
Камар, жаба, журавель.
3. Усміхнёмся разам. 

Чапля знайшла на балоце чырвоныя ягады. 
Яна стала іх дзяўбці: клю-клю-клю. Прыскака-
ла жаба: ква-ква-ква. Як вы думаеце, якія ягады 
дзяўбла чапля?

4. Складзіце цэлае з частак: «Я — балота, а вы — мае 
часцінкі. Вы хто? Вы што?». Можна выкарыстоўваць тэкст 
і малюнак вучэбнага дапаможніка.

5. Змадэліруйце прыроднае згуртаванне «Балота». 
Выкарыстоўвайце малюнкі і карткі з назвамі балотных 
раслін, жывёл, выдадзеныя настаўнікам.

1. Якія жывёлы пасяляюцца на балоце? Выкарыстоў-
вайце малюнак у тэксце.

2. Якія асаблівасці будовы цела дапамагаюць жы-
вёлам выжываць на балотах?

3*. Растлумачце, чаму балота называюць прыродным 
згуртаваннем.

4*. Раскажыце пра адну з жывёл балот (на выбар). 
Пры адказе выкарыстоўвайце адпаведны малюнак у 
тэксце і план на старонцы 80. 

Знайдзіце на фізічнай карце Беларусі балоты. Якім 
умоўным знакам іх абазначаюць на карце?

Луг. Лугавыя расліны
Прачытайце ўрывак з верша Якуба Коласа. Пра якія 

прыметы лугу вы даведаліся?

Ветрык краскі чуць калыша,
Травы шалясцяць.
Луг зялёны жыццем дыша —
Конікі трашчаць.

Выпарвацца, кармавы, меданосны.  

У нашай краіне ёсць нямала месцаў, дзе рас-
туць толькі травяністыя расліны. Невялікія ўча-
ст кі, пакрытыя травамі, называюць лужкамі, 

вялікія — лугамі. Лугі часта размяшчаюцца па 
берагах рэк, азёр. Яны ўпрыгожваюць прыроду.

Лугавыя травы любяць вільготную глебу і 
святло. Іх насенне разносіцца ветрам і вадой. 
Асабліва многа насення прыносіць вясной талая 
вада. Яна залівае луг, а потым усмоктваецца ў 
глебу, выпарваецца. Насенне траў застаецца і 
прарастае, утвараючы суцэльны дыван. На лу-
гах можна сустрэць кармавыя, лекавыя травы. 

Сярод іх нямала меданосных. Растуць 
на лузе і ядавітыя травы.

Усё лета ўпрыгожваюць луг малі-
навыя і белыя галоўкі канюшыны. 
Ліст гэтай расліны складаецца з трох 
асобных частак. З надыходам вечара 
або перад дажджом яе лісточкі склад-
ваюцца, кветкі сціскаюцца. У кветках 
канюшыны шмат салодкага нектару. 

Яго любяць збіраць пчолы, чмялі. Свежая і сухая 
канюшына — пажыўны корм для кароў, коней. 
Яе кветкі выкарыстоўваюць для лячэння.

На лугах сустракаецца расліна з 
тонкай ляжачай сцяблінкай. Гэта 
мышыны гарошак. Яго лісце мае 
вусікі. Імі мышыны гарошак чап-
ляецца за высокія травы. Яны да-
памагаюць яму цягнуцца да сонца. 
Мышыны гарошак — каштоўная 
кармавая трава.

Каню-
шына

Мышыны 
гарошак

Правообладатель Национальный институт образования



109

Упрыгажэннем лугоў з’яўляюцца 
званочкі, першацвет, пярэсна. Квет-
кі званочкаў бываюць рознай афар-
боўкі:  блакітныя,  ружовыя,  фіяле-
та выя.  Першацвет  зацвітае  ранняй 
вяс ной (адсюль і назва). Лісце ў яго 
мар шчыністае, кветкі ярка-жоўтыя. 

Пярэсна — расліна з высокім сцяблом, 
прыгожым лісцем, буйнымі жоўтымі 
кветкамі. Першацвет і пярэсна ўсё ра-
дзей сустракаюцца ў прыродзе. Гэтыя 
расліны занесены ў Чырвоную кнігу 
Рэспублікі Беларусь. Таму іх збор за-
баронены.

На лугах расце казялец. Кветкі ў 
яго ярка-жоўтыя, бліскучыя. Уся рас-

лі на ядавітая, таму яе не ядуць жы -
вёлы. На вільготных лугах растуць
ваў чкі. Іх плады маюць кручкі-за-
чэпкі. Яны чапляюцца за адзенне 
людзей, шэрсць жывёл. Так насен-
не ваўчкоў пераносіцца на новыя 
месцы. Ваўч кі — лекавая расліна.

1. Выберыце  з  прапанаванага  спіса  расліны,  якія 
растуць на лузе.

Канюшына, званочак, мышыны гарошак, лан-
дыш, казялец, першацвет, журавіны.

Казялец

Званочак

Пярэсна

2. Складзіце апісанне адной з лугавых раслін (на 
выбар). Выкарыстоўвайце адпаведны малюнак у тэксце, 
гербарый і прыклады апісанняў раслін на старонцы 72.

3. З якіх двух слоў утворана слова меданосны? Якія 
расліны называюць меданоснымі? Чаму?

1. Чым адрозніваецца луг ад лесу? Выкарыстоўвайце 
форзац 2.

2. Якія расліны растуць на лугах? Пакажыце іх на 
малюнках у тэксце.

3*. Растлумачце, чаму забараняецца збіраць кветкі 
першацвету, пярэсны.

4*. Раскажыце пра адну з лугавых раслін (на выбар). 
Пры адказе выкарыстоўвайце адпаведны малюнак у 
тэксце і план на старонцы 73.

Даведайцеся ў дарослых, як ахоўваюцца лугі ў вашай 
мясцовасці.

Жывёлы лугоў. 
Луг — прыроднае згуртаванне

Ці даводзілася вам бываць на лузе? Якія жывёлы яго 
насяляюць? 

Кветкавы пылок, прадказваць, 
гудзець басам, апыляць.

На лугах жывуць невялікія звяркі, птушкі, 
жа бы. Буйныя жывёлы там не водзяцца. Луг — 
адкрытая мясцовасць, на ёй немагчыма схавацца.

Кветкі лугавых траў прывабліваюць розных 
насякомых, якія лятаюць, бегаюць, поўзаюць, 
скачуць. Чмялі, восы, пчолы, матылькі збіраюць 
нектар і кветкавы пылок. Цяжка заўважыць у 
траве конікаў. Іх доўгія ногі падобны да сцяблінак 
траў. Крыльцы нагадваюць лісце. Ды і афарбоўка 
ў іх пад колер травы. Скачуць конікі высока і 
далёка. Яны могуць прадказваць надвор’е. Гучна 
і бесперапынна конікі стракочуць да добрага над-
вор’я. Калі іх не чуваць — быць дажджу.

На лугах шмат жукоў. Невялікага жучка — 
божую кароўку ведаюць усе. Галоўка ў яе чор-
ная, крылы чырвоныя. На крылах ёсць чорныя 
плямкі. Зловіш божую кароўку, а яна не вару-
шыцца. Ці жывая? Жывая, толькі прытварылася 
мёртвай. Склала шэсць ножак, схавала вусікі і 
чакае, калі яе адпусцяць.

Чмель — буйное махнатае насякомае. Ля-
ціць — гудзе басам. Чмялі прыносяць вялікую 
карысць. Пералятаючы з кветкі на кветку, яны 
пераносяць пылок — апыляюць расліны. Гэта 
павышае іх ураджай.

Бусел
Божая 

кароўка
ЧмельКонік

Вясной на лугах з’яўляюцца роз-
ныя матылькі: крапіўнікі, лімонні-
цы, жалобніцы. Матылёк-адмірал 
падобны да кветкі. Гэтых матыль-
коў засталося мала ў прыродзе. Яны 
занесены ў Чырвоную кнігу Рэс-
публікі Беларусь.

На  лугах  робяць  гнёзды  і  знаходзяць  сабе 
корм шматлікія птушкі. Увесь час там жыве сі-
таўка. Гэта вельмі жвавая птушка. 
Спінка ў яе шэрая, грудка белая. 
Хвост доўгі, з белымі і чорнымі 
пёрамі. Сітаўка ўвесь час ім трасе. 
Корміцца яна насякомымі.

Драч — невялікая шэрая птушка. Яна не-
прыметная сярод травы. Харчуецца насякомымі, 
чарвякамі, смаўжамі, якіх шмат на лузе. Ласа-

вацца насякомымі сюды прыля-
таюць шпакі, ластаўкі. У пошуках 
жаб не спяшаючыся ходзяць па 
лугах буслы. Насякомыя і птуш -
кі — упрыгажэнне прыроды. Не 
лавіце, не знішчайце іх.

На лугах водзяцца краты. Крот — невялікі 
звярок, падобны да мышы. Але ў мышэй доўгі 
хвост, а ў крата яго амаль няма. У мышэй тонкія 
лапкі, а ў крата яны шырокія, тоў -
стыя. У мышэй даволі вялікія во-
чы, а ў крата іх не відаць. Крот 
заўсёды жыве пад зямлёй. Там ён 

Драч

Крот

Сітаўка

Матылёк- 
крапіўнік

капае доўгія хады і ўстройвае гняздо. Харчуецца 
крот у асноўным дажджавымі чарвякамі. Таму 
на лузе ён заўсёды знаходзіць ежу: чарвякоў там 
шмат.

Расліны і жывёлы лугу жывуць сумесна на 
адной тэрыторыі. Іх жыццё ўзаемазвязана. Таму 
луг — прыроднае згуртаванне.

Летам людзі косяць на лугах травы. Іх вы-
сушваюць, і атрымліваецца сена. Гэта сухі корм 
для жывёлы ў халодную пару года. Некаторыя 
лугі выкарыстоўваюць як пашу для свойскай 
жывёлы. Свежая трава для яе — лепшы корм.

Пра лугі трэба ўвесь час клапаціцца. Людзі за-
хоўваюць іх, чысцяць ад кустоў, берагуць ад па -
жараў. На лугах нельга падпальваць сухую траву.
Не трэба збіраць букеты раслін, якія цвітуць. 
Калі зрываць кветкі, не будзе насення. Значыць, 
у наступным годзе новыя расліны не вырастуць.

1. Задайце адно аднаму пытанні пра жывёл лугу. Ад-
кажыце на іх. Можна выкарыстоўваць тэкст.

2. Растлумачце сувязі паміж жыхарамі лугу. 

Квітнеючыя травы — насякомыя — жабы —
буслы.

3. Складзіце цэлае з частак: «Я — луг, а вы — мае 
часцінкі. Вы хто? Вы што?». Можна выкарыстоўваць тэкст 
і малюнкі вучэбнага дапаможніка.

4. Змадэліруйце прыроднае згуртаванне «Луг». Выка-
рыстоўвайце малюнкі і карткі з назвамі лугавых раслін, 
жывёл, выдадзеныя настаўнікам.

1. Якія жывёлы пасяляюцца на лузе? Пакажыце іх на 
малюнках у тэксце.

2. Што прываблівае насякомых на луг?
3*. Пра якую жывёлу лугу можна сказаць так: «Вось 

з-пад земляных варот раптам вылез чорны...»? Раскажы-
це пра крата. Пры адказе выкарыстоўвайце малюнак у 
тэксце і план на старонцы 80.

4*. Растлумачце, чаму луг называюць прыродным 
згуртаваннем.

Паназірайце за насякомымі, птушкамі ў прыродзе. 
Якіх насякомых, птушак вы лёгка пазнаеце? Па якіх 
прыметах?

Ахоўныя прыродныя тэрыторыі
Прывядзіце прыклады сваіх дзеянняў па ахове пры-

роды. Выкарыстоўвайце прыродаахоўныя знакі ў тэксце.

Канстытуцыя, запаведнік,  
нацыянальны парк.

Беларуская прырода розная. Лясы змяняюцца 
лугамі, палямі, балотамі. Шмат у нашай краіне 
прыгожых рэк, азёр. Але прыродай нельга толь-
кі любавацца. Усім трэба імкнуцца захаваць яе 
прыгажосць і разнастайнасць.

Вялікі ўплыў на змены ў прыродзе аказва-
юць людзі. Яны не могуць жыць без прыродных 
багаццяў. Будаваць гарады, заводы, фабрыкі, 
фермы, пракладваць дарогі, вядома, трэба. Але ж 

для гэтага высякаюць лясы, асушваюць балоты, 
узворваюць лугі. Дзікарослыя расліны і дзікія 
жывёлы пазбаўляюцца сваіх месцаў жыхарства 
і нярэдка гінуць.

З труб заводаў, фабрык у паветра выкідваецца 
шкодны дым. У вадаёмы трапляе брудная вада. 
У ёй гінуць водныя жывёлы. Па віне чалавека ў 
прыродзе нярэдка ўзнікаюць пажары. Ад іх гіне 
ўсё жывое. Каб гэтага не адбывалася, прыроду 
трэба ахоўваць. Людзі шмат робяць для таго, каб
расліны і жывёлы жылі ў звыклых для іх умовах.

Вы таксама можаце прыняць удзел
у ахове на вакольнай прыроды. Самае 
галоўнае — не шкодзіць ёй, не раз-
бураць месцы пражывання жывых 
арганізмаў.  Зруйнавалі  мурашнік, 
пашкодзілі кару на дрэве, вырвалі з коранем рас-
ліну... Усё гэта — раны прыроды. З іх пачынаец-
ца яе знішчэнне. У Асноўным Законе Рэс публікі 

Беларусь — Канстытуцыі — запісана, 
што ахова навакольнага асяроддзя —
абавязак кожнага чалаве ка. Без дапа-
могі прыродзе не абысціся. Яна не заў-
сёды можа выправіць нашы памылкі.

Некаторым вялікім прыродным участкам у на -
шай краіне надаецца асаблівая ўвага. На іх не 
будуюць заводаў, фабрык, не пракладваюць даро -
гі. Не кранутая чалавекам дзікая прырода мае 
вялікае значэнне для аховы раслін і жывёл, гле-
бы і вады.

Да ахоўных тэрыторый адносяцца запаведні-
кі, нацыянальныя паркі. У запаведніках нельга 

паляваць, лавіць рыбу, высякаць дрэ-
вы. Не дазваляецца збіраць ягады, 
грыбы, лекавыя расліны. У запавед-
ніках забаронены масавы адпачынак 
людзей. Прыродныя згуртаванні зна-

ходзяцца там у поўнай бяспецы. Ця пер у Беларусі 
працуе Бярэзінскі біясферны запаведнік.

Нацыянальныя паркі падобныя да запавед-
нікаў. Але паміж імі ёсць адрозненне. Нацыя-
нальны парк — гэта музей прыроды пад адкры-
тым небам. Тут праводзяць экскурсіі 
для турыстаў. У нашай краіне ство-
рана 4 нацыянальныя паркі: Пры-
пяцкі, Нарачанскі, Белавежская пу -
шча і Браслаўскія азёры.

Самы вялікі нацыянальны парк Беларусі — 
Белавежская пушча. Яна знаходзіцца недалёка ад 
горада Брэста. У пушчы прырода захавана ў дзікім 
стане. Дубам-волатам па 500—700 гадоў, ма -
гутным соснам па 350. У пушчы жывуць алені, 
дзікі, барсукі, яноты, выдры. Тут шмат рэдкіх 
раслін, звяроў, птушак, насякомых. Работнікі 
парку падкормліваюць і лечаць жывёл. Яны вя-
дуць назіранне за дзікай прыродай, вывучаюць яе.

У Белавежскай пушчы жывуць зубры. Зубр — 
самы вялікі звер у нашай краіне. Ён занесены ў 
Чырвоную кнігу Рэспублікі Беларусь. У пушчы 
зубры давяраюць людзям. Некаторыя з іх выхо-

Правообладатель Национальный институт образования



117

дзяць з лесу на дарогу. Яны чакаюць ад людзей 
пачастункаў. Але ўсюды вісяць таблічкі: «Да 
зуброў не падыходзіць. Гэта дзікія звяры».

1. Параўнайце свае веды пра ахову прыроды Бела-
русі з тым, што расказана ў тэксце. Пра што новае вы 
даведаліся?

2. Назавіце вядомых вам жывёл Белавежскай пушчы.
3. Арганізуйце гульню па закрытай карцінцы. Даве-

дайцеся, якое прыроднае згуртаванне на ёй намалявана. 
Задавайце пытанні вядучаму да той пары, пакуль не 
адгадаеце. Пачаць можна так: «На карцінцы намаляваны 
дрэвы?» і г. д.

1. Раскажыце пра прыроду Беларусі па сваіх назіраннях.
2. Які ўплыў на прыроду аказваюць людзі?
3*. Чым запаведнікі адрозніваюцца ад звычайных 

лясоў?
4*. Чаму нацыянальныя паркі называюць музеямі 

прыроды?

Пабывайце ў Белавежскай пушчы (па магчымасці). 
Падрыхтуйце паведамленне пра адну з рэдкіх жывёл 
(на выбар).

Пагаворым пра прыродныя згуртаванні 
Беларусі. Разважайце, расказвайце

1. Назавіце прыродныя згуртаванні нашай краіны.
2. Размяркуйце названыя расліны па прыродных 

згуртаваннях. 
Мох, канюшына, чарніцы, расянка, воўчае 

лыка, журавіны, казялец, раска, белы гарлачык, 
ляшчына (арэшнік).

3. Прывядзіце прыклады жывёл з розных прыродных 
згуртаванняў.

4. Дзе жывёльны свет багацейшы: у лесе або на лузе? 
Чаму?

5. Чаму лес (луг, балота, вадаём) называюць прырод-
ным згуртаваннем?

6. Прывядзіце прыклады сувязей паміж раслінамі і 
жывёламі аднаго з прыродных згуртаванняў (на выбар).

7. Як людзі ахоўваюць прыродныя згуртаванні? 
8. Складзіце невялікае выказванне пра значэнне ле-

су ў прыродзе. Выкарыстоўвайце апорныя словы.
Прыродны дом, ачышчае паветра, абараняе 

ад ветру, зберагае ваду.
9. Раскажыце пра значэнне лесу ў жыцці чалавека. 

Выкарыстоўвайце апорныя словы.
Умацоўвае здароўе, лясныя дары, драўніна 

(будаўнічыя матэрыялы, паліва, папера, кардон, 
тканіна).

10. Прывядзіце прыклады раслін і жывёл з Чырвонай 
кнігі Рэспублікі Беларусь.

1. 
2. 

3. 

4. 

5. 

6. 

7. 
8. 

9. 

10. 

Вучэбнае выданне

Серадзінская Вольга Харытонаўна

ЧАЛАВЕК І СВЕТ
Вучэбны дапаможнік для 4 класа

спецыяльных школ, спецыяльных школ-інтэрнатаў
з беларускай мовай навучання і выхавання 

У дзвюх частках

Частка 1

Нач. рэдакцыйна-выдавецкага аддзела С. П. Маляўка
Рэдактар І. М. Дабрыдзень

Вокладка мастака В. М. Горбач

Камп’ютарная вёрстка І. У. Шутко

рэгістрацыі выдаўца, вытворцы, распаўсюджвальніка друкаваных выданняў  
№ 1/263 ад 02.04.2014. Вул. Караля, 16, 220004, г. Мінск

Мінскае абласное ўнітарнае прадпрыемства 
«Барысаўская ўзбуйненая друкарня імя 1 Мая». 

Пасведчанне аб дзяржаўнай рэгістрацыі выдаўца, вытворцы,
 распаўсюджвальніка друкаваных выданняў № 2/13 ад 21.11.2013. 

Вул. Будаўнікоў, 33, 222120, г. Барысаў

(Назва ўстановы адукацыі)

Навучальны 
год Імя і прозвішча вучня

Стан вучэбнага 
дапаможніка

пры атры-
манні

Адзнака вучню 
за карыстанне 

вучэбным 
дапаможнікам

Правообладатель Национальный институт образования

